Që punët të bëheshin edhe më mirë…
Në pushtet ka ardhur koalicioni liberaldemokrat që në datën 3 korrik 2005. Qeveria socialiste, e rrëzuar me votën e lirë të qytetarëve, shfrytëzoi me mjaft efikasitet mangësitë dhe dobësitë e ligjit elektoral dhe e zvarriti me ligj ndërrimin e pushtetit për tre muaj rresht.  Duket se këtë mënyrë qeverisje e la pas te stafet e saj, ende të ngrira nëpër dikastere, stafe të përzgjedhura  mbi kritere strikte ideologjike (politike po se po). Kjo ngrirje e stafeve te ministritë ndihet sidomos ne bazë, ku mungon komunikimi normal midis institucioneve dhe ministrive përgjegjëse. 


Po si po shkojnë punët e koalicionit në rreth e qark?


Natyrisht mund të sjellim ndonjë mendim për Beratin. Koalicioni liberaldemokrat, i cili duhet thënë se funksionoi mirë gjatë fushatës elektorale, pas saj në Berat nisi të zbehej institucionalisht. Nuk mund të thuhet se ka munguar komunikimi individual, shkëmbimi i mendimeve dhe i opinioneve midis protagonistëve, por komunikimi dhe bashkërendimi institucional midis faktorëve  të koalicionit fitues në Berat thuajse ka munguar. Për problemet e Beratit, të qarkut të Beratit kanë diskutuar grupe pune jo në Berat, jo në qarkun e Beratit, por në Tiranë. Mendoj se kjo mënyrë funksionimi e koalicionit nuk do të jëtë shumë produktive. Në përgjithësi faktori politik në koalicion me Partinë Demokratike ka parë si përparësi zgjidhjen e problemeve të qendrës dhe më pak atë të bazës. Janë lënë në harresë vlera që kanë mirëkuptimin e të gjithë koaliconit dhe të qytetarëve. Janë evidentuar dhe emëruar në instituicione të rëndësishme edhe individë që kanë realizuar lidhje të shkurtëra me personalitete të larta të koaliconit(dukuri e vënë re më tepër te Partia Demokratike),  me vlera të diskutueshme profesionale, morale dhe politike. Nëse do të funksiononte tryeza politike e koalicionit në bazë, mendoj se edhe punët do të shkonin më mirë, edhe përzgjedhja e individëve do të qe më pak klienteliste. Qytetarët  e kanë kujtesën të freskët, po kështu edhe opinioni politik rajonal, deri dje në opozitë, i njeh mirë individët që mund të përzgjidheshin për të drejtuar institucionet.


Edhe grupi i punës, nëse do të krijohej dhe do të funksiononte në Berat do të merrte mbi vete përgjegjësitë edhe qytetare, edhe politike në përzgjedhjen e drejtuesve të të gjitha niveleve në rajon. Duhet theksuar se përzgjedhja e drejtuesve është e rëndësishme, por më e rëndësishme është bashkërendimi i punëve në të gjithë institucionet  për t’u shërbyer  sa më mirë qytetarëve, për të realizuar çka u premtua sëbashku gjatë fushatës elektorale.


Sidoqoftë është herët për të korrigjuar funksionimin e koalicionit liberaldemokrat në pushtet në nivel rajonal, aty ku pushteti takohet çdo çast me qytetarët.

Yzedin Hima
SOCIALISTËT DHE DEMOKRATËT I BASHKON PROJEKTI I QEVERISË BERISHA

Ndryshe nga vendimi i ish-qeverisë Nano për të hapur universitet në Berat, ku socialistët dhe demokratët ishin të ndarë, antarë të këshillit bashkiak të mbledhur në dt.30.11.05 rreth orës 12:00 në sallën e mbledhjeve të bashkisë për të miratuar disa projektvendime si “Mbi të drejtën e përfitimit falas”, “Miratimi tituj nderi” etj., ende pa u njohur mirë me proçedurën e rendit të ditës antari i këshillit bashkiak, përfaqësues i PAD, z.Miltiadh Veveçka iu ka propozuar antarëve të këshillit bashkiak që pa dallim bindjesh politike të mbështesin projektin e qeverisë Berisha për korridorin qëndror -jugor, i cili përshkon aksin rrugor Tiranë-Papër-Cërrik-Berat-Memaliaj.Ai ka kërkuar mbështetjen e të gjithë këshilltarëve për të dalë me një deklaratë ku të mbështet ky projekt dhe të falenderohet kryeministri Berisha për qëndrimin konseguent të tij në parlament në lidhje me ndërtimin e korridorit qëndror jugor Tiranë-Papër-Cërrik-Berat-Memaliaj. Këshilltarët e të gjitha ngjyrimeve politike, pas propozimit të bërë nga këshilltari dr. Miltiadh Veveçka, kanë miratuar pa hezitim propozimin e tij duke i hapur rrugën përgatitjes së një rezolute ku t’i kërkohet kryeministrit që sa më shpejt të kryen procedurat ligjore për dhënien me konçesion palëve që do të ndërtojnë këtë rrugë. Ndërtimi i kësaj rruge e shkurton rrugën ekzistuese Tiranë-Gjirokastër nga 220 km në 110 km. Gjithashtu këshilltarët argumentuan se bërja e këtij aksi rrugor  do ta nxjerrë Beratin nga gjendja e xhepit dhe do të lidhe popullsinë e jugut me kryeqytetin dhe atë të Shqipërisë së mesme e veriut me atë të jugut. Në një distancë rruge më të shkurtër krahasuar me rrugën ekzistuese do të ndikojë edhe në përballimin e lëvizjes me një kosto më të vogël për qytetarët nëpërmjet kësaj rruge. Këshilltarët në këtë takim u shprehën se do të mbështesin të gjitha inisiativat dhe projektet që janë në dobi të komunitetit dhe të zhvillimit në tërësi pavarësisht se nga ç’krah i politikës vijnë. Në përfundim të takimit iniciuesi i kësaj deklarate z.M.Veveçka u shpreh për gazetën “Lajmetari” se “Ndjehem shumë i kënaqur nga miratimi unanim i propozimit të bërë për mbështetjen e projektit të qeverisë për ndërtimin e  aksit rrugor të korridorit qëndror -jugor dhe se ndërtimi i kësaj rruge  do të shërbejë jo vetëm për zbutjen e gjendjes së vështirë ekonomike që ka përfshirë rajonin e Beratit, por do të forcojë edhe unitetin e popullit,do të zhdukë diferencimet kulturore dhe krahinore, të cilat janë prezente në vendin tonë,-gjithashtu, vazhdoi ai, përshëndes ideatorin e këtij aksi rrugor inxh.Xhevair Ngjeqarin”.

Ora zero e luftës antikorrupsion

“Rethanat të ndihmojnë dhe  rrethanat të deshtojnë”
                                                                                                        Hegel

Ardhja në pushtet e PD-së dhe kualicionit të djathtë qeverisës ndodhi në rrethana të caktuara, krejt ndryshe nga ato të zakonshmet që jemi mesuar t’i shikojmë në vendet e zhvilluara demokratike.Qeveria e PS ishte “ vetplagosur” rëndë nga korrupsioni. Ambienti shqiptar, i infektuar rendë nga korrupsioni dhe keqqeverisja e PS-së në të gjitha nivelet refuzoi PS-në dhe e favorizoi PD-në dhe kualicionin e djathtë që mos të harxhonte shume energji gjatë fushates elektorale te 3 korrikut për t’u mbushur mendjen shqiptarve se me ketë lloj qeverisje nuk mund të shtyhej më  tej. Shqiperia e renditur në krye të listes së vendeve më të korruptuara të botës, bëri që shqiptarët të votojnë pa hezitim programin antikorrupsion të PD dhe qe pikërisht kjo pikë si një nga pikat më të rendësishme të programit elektoral të kesaj partie, bëri që shqipetarët të votojnë djathtas. Përkunder fenomenit korrupsion PD doli me slloganin e qeverisjes “ me duar të pastra”duke u premtuar shqiptarve se me ardhjen në pushtet do ta luftonte korrupsionin në çdo qelizë të tij. Por edhe pse kanë kaluar tre muaj nga ardhja në pushtet e kualicionit të djathtë qeverisës, nuk vijhet re asnjë masë ndeshkimore, qoftë edhe administrative ndaj indivëve që punojnë në administraten shtetërore. Ata prapë vazhdojnë të notojnë të qetë në pellgun e qelbur të korrupsionit. Përveç ndryshimit të disa drejtorëve në disa institucione, tufa e lukunisë së hajdutëve dhe të korruptuarve vazhdon akoma të bëjë kërdinë dhe të boshatisë xhepat e shpuar të qytetarëve. Qoftë punonjesit e administrates civile, qoftë uniformat gri, blu, apo minifundet vazhdojnë të bëjnë  “pallë ariu”. Ata veç se kanë nderuar stinën dhe as gjë më tepër. Askush mos të mendojë  se të korruptuarit do të pendohen dhe do të pranojnë mekatet duke u larguar vetë nga puna. Të gjithë bërtasin “luftë korrupsionit”, madje në keto thirrje janë përfshirë edhe vetë të korruptuarit. Fjala e të korruptuarve si mbështetje per drejtësinë është kompromentuese ndaj asnjëherë nuk duhet harruar sentenca “Fjala e të ndoturit të ndot”.Opozita e sotme ka një meritë që nuk duhet mohuar. PS kontribuoi me dashje apo pa dashje për evidentimin e dimensionit dhe personave realë të korrupsionit në vend, duke filluar nga qendra në bazë. Ishte lidershipi dhe pothuajse i gjithë kori i artikuluesve të saj që vet njohu dhe denoncoi publikisht disa prej protogonistëve të ketij korrupsioni. Edhe pse korrupsioni është i identifikuar dhe i pashaportizuar në administraten shtetërore, ai duket se me indiferencën dhe javashllëkun që veprohet të ketë thithur në  “vrimën e zezë” të tij edhe drejtuesit dhe disa prej krerëve të pushtetit aktual, ndryshe nuk ka se si të  shpjegohet që vendi i identifikuar si më i korruptuari në botë, të ketë të njëjtën administratë dhe të vazhdojë po me të njëjtën gjatesi vale aktivitetin në drejtim të perfitimeve të paligjshme në kurriz të qytetarëve. Këtu nuk është fjala për ndeshkime kolektive, as për zëvendësimin e një pale të hajdutëve dhe të korruptuarve me një palë tjetër, por javashllëku me të cilin po ecet në këtë drejtim tregon se PD-së,  përsa i përket  premtimit me të cilin erdhi në pushtet, pra të luftës kundër korrupsionit i ka ngelur ora në fushatën elektorale të zgjedhjeve parlamentare të 3 Korrikut d.m.th ora e saj në këtë drejtim shenon zero.

Shkrimtari Kasëm Trebeshina në Berat

Me nismën e një grupi të rinjësh të shkollës së mesme “Babë Dudë Karbunara” u organizua në Berat një takim me shkrimtarin e nëmur Kasëm Trebeshina. Takimi u zhvillua në  lokalin “Castle Park”. Në takim morën pjesë të rinj e të reja gjimnazistë dhe një grup i vogël dashamirës të artit dhe lëtërsisë nga qyteti i Beratit.
Takimi u hap nga krijuesi Llazar Fype, i cili u ndal në veprimin disident të shkrimtarit Kasëm Trebeshina gjatë diktataturës komuniste dhe në veprën e tij ende të pabotuar dhe të censuruar. Takimi u monitorua nga gjimnazistja  Ago. Nxënësit nisën të bënin një sërë pyetjesh, të cilave shkrimtari Trebeshina iu përgjegj gjatë dhe me durim. 


Pyetjes “a ka patur disidencë në lëtërsinë shqipe” Trebeshina iu përgjegj: “Disidenca nuk është vlerë letrare, por thjesht vlerë shoqërore. Ne letërsinë shqipe nuk ka disidencë, as në Shqipëri nuk ka patur disidencë.Është spekuluar shumë me termin disidencë gjatë këtyre viteve. Tempulli i letërsisë shqipe është i mbushur me të përgëra dhe s’mund të flitet për disidencë. Unë dhe letërsia ime nuk mund të quhemi pjesë e letërsisë shqipe,”


Pyetjes se cilat janë lidhjet me qytetin e Beratit, shkrimtari i nëmur Trebeshina iu përgjegj: “Kam lindur në qytetin e Beratit, matanë parkut në lagjen poshtë.. Nje nga novelat e mia “Mekami” ka një motiv nga qyteti  im i lindjes, Berati.


“Nuk merrem me letërsi burgu. Vepra ime do të ishte po kjo që është edhe nëse nuk do të isha burgosur nga diktatura. Unë kam në gjak temperaturën time, pra gjak të nxehtë. Nuk jam reptil që e ngroh gjakun me temperaturën e partisë, apo shtetit, sic ndodh shpesh”, iu përgjegj një pyetjeje tjetër Trebeshina. “Njeriu duhet të rujë veten nga tjetërsimi dhe futja në kopenë e shpersonalizuar. Diktaturat këtë synojnë, depersonalizimin e njeriut.”


Cilët janë shkrimtarët që ka më përzemër Kasëm Trebeshina?

Për çudi të auditorit shkrimtari i mënjanuar nuk përmendi emrin e asnjë shkrimtari shqiptar. Madje ai foli me ton të hidhur për shqiptarët: “Po çfarë bënin shqiptarët ndërkohë që fqinjët e tyre grekë dhe romakë po hidhnin themelet e një qytetërimi të madh? Po çfarë bënin shqiptarët për 2000 vjet me radhë? Pse nuk e shkruanin gjuhën e tyre? Pse nuk e bënë alfabetin e tyre? Unë jam mëkuar që fëmijë me një letërsi të madhe . Që nga shpella e Polifemit deri te kështjella e Vajmarit. Homeri, Sofokliu, Dante, Cervantes, Shekspir, Gëte, ja cilët janë shkrimtarët e mi të zemrës. Nuk duhet të lë pa përmendur edhe letërsisnë e madhe ruse. Letërsia ruse e mori romanin nga Europa dhe ia ktheu asaj romanin me kryevepra të letërsisë botërore nga penat e mëdha të Tolstoit,Turgenjevit dhe gjeniut Dostojevskij.


Në Shën Petërburg unë kam përjetuar një magji artistike. Sapo arrita aty pësova një metamorfozë të çuditshme. Nisa një përjetim tjetër të realitetit dhe një krijim artistik ndryshe. Ditët pa fund polare janë të paharrueshme për mua”, përfundoi përgjegjen e pyetjes shkrimtari i vetmuar Trebeshina. Ndërsa për dy librat më për zemër Trebeshina u përgjegj se ata janë dy : “Testamenti I vjetër” dhe “1001 e një netët”.

“ Kur unë “tradhëtova” partinë komuniste të gjithë më tradhëtuan mua. Vetëm nëna më besonte dhe nuk më shihte si armik. Ballistët edhe në kohë të vështira kishin një farë solidariteti midis tyre, ndërsa ne partizanët jo, ne i hëngrëm kokën njeri-tjetrit” , tha Trebeshina.

Ndërsa për modernitetin e letërsisë së tij shkrimtari foli për zbulimin e kodeve të reja të ligjërimit dhe shprehjes, kode që nuk i përkasin këtij planeti. Ai theksoi se nëse letërsia shqipe nuk ka nevojë për Kasëm Trebeshinën, ai Kasëm Trebeshina nuk ka nevojë për letërsinë shqipe. 

“Në letërsinë time gjendet shumëkohësia në një kohë, tipar i letërsisë së sotme moderne europiane ashtu siç u shfaq Shekspiri te letërsia e Dantes, apo Gëtja te Shekspiri. Apo siç erdhi Virgjili nga Odiseu, Fausti nga Virgjili e kështu me radhë.”

Kam shkruar qindra vepra, por kam botuar pak. Letërsia e realizmit socialist që është edhe sot letërsia zyrtare shqipe nuk më pranon se edhe unë nuk e pranoj. Personazhet e dramave të mia kanë folur në skenat e Parisit frengjisht, pa folur shqip. Po kështu edhe një pjesë e veprave të mia”, përfundoi ligjiratën 2 orëshe shkrimtari i nëmur  në trë kohët Kasëm Trebeshina.

Lajmëtari
Atdheu: çmendina jonë e përbashkët

Në vëndin tim, të shtrirë mbi hartë si një dorë e majtë lypsari, ku gishti i madh rrëfen Karaburunin (simbolografi fatale që ka  përcaktuar dhe fatin e tij tragjik (!)…), mund të takosh orë e çast gjithfarë yshtës e profetë të rremë, medemek gjithfarë speckash të kuqe të mbushura me ëndrra e jermi që nxjerrin avull taze, dhe që nxitojnë t’ i zbrazin produktet me të cilat janë citosur tek tavolina e kafenesë më të afërme, mund të takosh gjithfarë delirantë e paranojakë që s’ i bëjnë kujt dëm dhe, që, pavarësisht se nuk blegërijnë, e kanë shpirtin të butë si shqerka të sheqerkta livadhi. 

      Vend ku çdo marrëzi fsheh brenda guaskës perlën e vet, vend ku ligji shikohet si një dac i zi që ndjell ters, vend ku mund të ndeshësh në rrugë edhe njeriun që i ka plasur tëmbli mbi libra e defterë, por edhe atë, Tjetrin, i cili i ka përdorur viaskat e kallashnikovit si shkallë të brendshme, (qoftë edhe si ashensorë po deshët), për t’ u ngjitur kat e nga një kat në odatë e sipërme të godinës së pushtetit. Sigurisht, përderisa barku i pushkës, foleja e fishekëve, ka qenë mitra jonë e përbashkët nga e cila jemi fringëllitur fët e fët njeri pas tjetrit si një krehër fishekësh, gjest të cilin e kemi përjetësuar edhe me këngë: shqiptarin s’ e ka lindur lokja prej barkut/, por huta prej çarkut…

      Parrulla e partisë: “në kapitalizëm njeriu për njeriun është ujk”, e destinuar të gëlltitej gjatë çdo vahti buke së bashku me pjatën e groshëve dhe kokrrën e qepës, tashmë po vërehet se paska patur një veprim fatal: mishi  i bashkëtingëlloreve të kësaj fraze të gjatë paska qënë më i keq se plasja (antraksi, medemek) dhe, anipse nga jashtë dukej  i kuq (gojëliqtë thonë nga ndyshku që ndodhej midis kokalleve ), në të vërtetë ishte i zi ckorrë dhe kishte një veprim toksikues të mëvonshëm (bash si ato helmet me të cilat armiqtë donin të helmonin shokun Enver). Ky veprim duket tek mjekët, nëpunësit, sekserët e ambasadave dhe të universiteteve, si dhe një urdi e tërë njerëzish të tjerë, civilë, ushtarakë, e të nakatosur së bashku, të cilët, pasi e flakën si dobiçin në ferrë kufomën jetime të njerzillëkut, vendosën mbi fytyra maskat e indiferencës, shpërfilljes, zgërdheshjes. Dhe herëdokur, kur hëna është e plotë dhe fantazmat flenë, akcili prej nesh mund të shikojë shumë syresh se si ngrenë noçkën drejt qiellit, si lëshojnë një angullimë pikëlluese, dhe se si, ashtu si në filmin e Jack Nickelsonit, trupi iu mbushet me qime të zeza bishe. Dhe fillon sabati i shtrigave: doktorët nxjerrin hanxharët në sallat e operacioneve, nëpunësit ckërrmitin dhëmbët duke kërkuar gjak të ëmbël e të freskët jo kund tjetër, por mu në fytin e lëmuar të qengjit gjelbërosh të monedhës . 

      Të ngjashmit e mi s’ janë qënie të përunjura si çdo rob zoti, por, përkundrazi, janë ose fidanë vertikalë, ose rrënjë boshtore  egoizmi që kërkojnë medoemos tabanin zanafillor, qoftë poshtë në errësirat e thella të Tartarit (siç e parashikon Hobbes-i skëterrën, të pafundme), qoftë, lart, në qiejt e Amshimit, ku ka fronin Zoti. Zoti?!... Zot jemi vetë, ndaj Zotin e madh e shikojmë me një “z” të vockël mjerane, zaten edhe atë qelepir e ka, se po të duam ia heqim fare, ose i vendosim përpara një “sh” që të patakset, pra një “z” piçiruke si tek fjala zog, zgjebe, zokopurë, zabërhan. Fërkoni sytë dhe shihni fjalorët, botimet e  kostallarëve & kompani.       

       Në këta vite tranzicioni trupi i shoqërisë u moleps me vemje e flutura dhe ata që e kanë për hise të kujdesen për të, pushtetarë e politikanë, as janë kthyer asaj ana, teksa dihet, mor aman biramam, se kjo shoqëri dhe dele po të ishte do të gjendej një laraskë që të ulej mbi kurrizin e saj dhe ta pastronte nga vemjet, kurse po të ishte dru, medoemos do t’ i vinte një qukapik vullnetar  me vegla saniteti për të trokitur mbi lëvoret e trungjet të saj të krimbura.      

       Në këtë baltë e gjanë morale ata që ndihen mirë janë hipopotamët e politikës, të cilët shullëhen sindozot në brigjet e mirëqënies, pa ua bëri syri tërr nga hallet e garametet e njerëzve, duke e përdorur noçkën e gjerë  si skrep për të nuhuritur ndonjë koritë me krunde, kurse kurrizin e mashallashëm si samar për të hipur mbi të shefi, madje brengosen e i kanë zili devetë që s’ kanë një, por dy samarë. Është e tepërt të themi që në këtë kohë errësire krahasimi më i lehtë që të faneps për ta në tru është që mëndja e tyre nuk vlen as sa një bythë e denjë xixëllonje. Modeli? Ish-drejtori i KESH-it, fytyra e të cilit është i vetmi send llamburitës në këto netë terri.

       Cporthe të parëndësishëm brenda rropullive të ngrohta të shoqërisë, ata i merr partia në dorë dhe, pasi iu heq bajgat me të cilat janë mbushur, i vë tek buzët dhe iu fryn, duke iu dhënë formën e pacipë të  disa balonave të stërgjatura, formë e cila do të bënte me turp çdo grua namuzqare të kasabave tona orientale. Pasi kanë lindur përmes këtij gjesti, ata bëhen fare flamë, fillojnë të shfaqen në vitrina TV-ësh, duke gurgulluar nga buzët përrenj ligjërimorë, brenda të cilave gjen gjithfarë çokallash e poplash, por kurrfarë gjëje të vlertë, makar qoftë dhe një cung të thatë për këtë dimër të ftohtë.

        Atdheun që na i kanë caktuar të tjerët me gisht (“ky është kismeti yt, qen, bir qeni!”) është i mbushur plot bestytni, magji dhe rituale, një klimë e mrekullueshme kjo për të ushqyer paranojat. Sa për engledisje, p.sh. po përmendim se në katundet tona, fshatari, pasi zhvesh penevrekët e bardhë dhe i bën një gjest me të prapmet e duarve gruas, gjest që ka kuptimin: ”Gremisu!... Tutje, moj, lanete!”, ulet cullak mbi tokën e punuar, duke i përdorur të ndënjurat si termometër për të matur zjarrminë e afshit dhe të dalldisë pllenuese të tokës  Kësisoj, Frojdi, duke ftilluar tabutë primitive, shpjegon se në disa zona në Java, në kohën e pjekurisë së orizit, burri dhe gruaja vizitojnë netëve fushat e tyre dhe realizojnë kontakte seksuale, me qëllim që me shembullin e tyre të inkurajojnë pjellorinë e tokës. 

        Por s’janë për t’ u zilepsur as qytetet tona: ja, p.sh, mu në urat e Lanës (s’ e mos vetëm tek to), zbresin burra me dyzet derhemë dinjitet, karfosur me kollare e papijonë dhe, mes fërgëllimave të kënaqësive që rrallë shijohen, zbrazin atë lëngun e valë, nën harkun triumfues të të cilit mund të shikosh të përunjura të gjitha ikonat e civilizimit të kryeqytetit tonë: universitetin, piramidën dhe,… Zot shyqyr(!), largoje të ligën dhe së paku shpëto nga kjo katastrofë  kryeministrinë. 

        Atdheu im pas 97 (ky vit është odaja me arkivolin e kuq në mes) me tarbietit e xanxat e tij të mbrapshta, iu dha munxët të gjitha atyre gjërave të vogla e të pambrojtura. U shkatërruan azile , qendra rehabilitimi, spitalë psikikë etj, dhe ashtu si tek tregimi i Çehovit, “Salla nr.6”, e ka kthyer vetveten në një pavion të madh çmendine, ku aromat më të sojme duhej të ishin ato të valiumit dhe të amitriptilinës. Kam parë një të çmendur që, pasi shkruante me gisht në hava hioroglife arabe, a një zot e di ç’ gjë tjetër, ulej pastaj dhe mbushte gropat e hapura për pemë, sepse druhej mos rrëzohej kush natën. Gjest që gjer më tash se kam vënë re tek asnjë njeri normal, për të mos thënë se këta të fundit hapin gropa vetëm kur duan t’ i  bëjnë të keqen tjetrit.

        Merret me mend ç’ bëhet në këtë pavion: njerëz të zakonshëm, krejt të zakonshëm, shestojnë shkallët e epërme të lavdisë e pushtetit dhe vendosin të fluturojnë në qiejt e tyre parajsorë duke përdorur krahët prej dylli të iKarit, të ujdisura me copra deftesash e diplomash të rreme, të paguara cash në universitetit tona. 

        Të tjerë akoma më të vegjël, cironka prroskash që kur i sheh të merr të qarët, bëjnë të gjitha përpjekjet për t’ u dukur se lënë pas vetes rrufulla rrufitëse, a thua janë balena oqeanesh. Në ëndrrat e tyre të përflurta, tek gënjeshtrat naive pa atë shtëllungë të zezë hileje nën sqetull, gjen të gjithë sinqeritetin e lakuriqtë, brutal, të egër, pa pudër e kremra kozmetikë qytetërimi. Dhe herëdokur të rrëmbushen sytë, të kaplojnë mornica patriotizmi dhe mendon (këtë here përnjimend) se është mirë edhe kështu, apo jo?! Është një marrëzi dhëmshurake dhe e sheqertë, ngase është e hapur kanatshëm e damalla fare.

        Dhe në s’ ia dalshin dot as kështu, atbotë nxjerrin nga milli kamën e argjendë të trimërisë, sepse ata trima s’ kanë qenë vetëm tani, por më herët, kur ishin fëmijë dhe përmbysnin djepin nga të qarët, madje qysh në zanafillë, në stridhet e etërve, ashtu kanë qenë: jo spermatozoidë në spermën e bardhë ngjitçe, por peshq halamprehtë që kanë çarë rrjetat e bardha të perzervativëve mes miliona të ngjashmëve dhe kanë ardhur me pamjen e gjergjelesalishme që kanë sot. Aferim e hallall iu qoftë!

        Dhe të gjithë ndihemi mirë brenda këtij statusi, duke shqyer rrobat e ngushta të çdo lloj përcaktueshmërie, por veçanërisht të brendshmet e kaltra të atij togfjalëshit:”Ç’ më duhet mua”. Dhe qysh në sabah, teksa ngrihemi duke u shtriqur, ia futim ca gogësimave dhe lusim qiellin ta bëjë më të mirë çmendinën tonë: Allah, o Jezu Krisht!...

28 Nëntori, një festë e braktisur nga pushtetarët vendorë

Nxitje për këtë shkrim nuk u bë dëshira për të marrë pjesë në debatin për festat e Nëntorit. Jo, gjetkë qëndron problemi.

Më bëri përshtypje dekori i qytetit. Kudo gjeje banderola që i bënin jehonë vetëm 29 Nëntorit, ditës së çlirimit nga pushtuesit e huaj, dhe vetëm një banderolë për festën simbol të të gjithë shqiptarëve anembanë botës, Ditës së Flamurit, pra 28 Nëntorit dhe kjo e vendosur pranë selisë se degës së PD-së!

Të lësh me qëllim një festë të tillë në harresë për mua është një lajthitje antikombëtare. Apo pushtetarët donin t’i tregonin qeverisë së djathtë, ngaqë ajo nuk do të njohë si ditë më vete ditën e 29 Nëntorit,  edhe ata nuk do të njihnin ditën e 28 Nëntorit?!…

Kjo të kujton fjalën e nuses që thoshte: “Për inat të sime vjehrre, do të vete me millonanë”. Por nëse nusja shkeli mbi nderin e saj, kjo sjellje e pushtetarëve nuk shkel vetëm mbi nderin e tyre.

Në TV Klan, në paraditen e 28 Nëntorit pashë filmin “Nëntori i dytë”, prodhim i viteve të diktaturës. Ndoqa fjalën e Ismail Qemalit në gojën e Artistit të Popullit Sandër Prosi, të cilën po e riprodhoj:

“Ju do të më pyesni pse zgjodha 28 Nëntorin si ditë të ngritjes së flamurit. Mund të zgjidhja edhe një ditë tjetër, p.sh. datë 30. Por unë zgjodha këtë ditë, sepse më 28 Nëntor 1443 Skënderbeu ngriti flamurin në Krujë.”

Pra edhe në kohën e diktaturës pranohej se kjo ditë është një simbol i dyfishtë. Dhe PD çfarë ka kërkuar? Që ta bëjë këtë ditë simbol të trifishtë, pra të përfshijë edhe ditën e Çlirimir nga pushtuesi i huaj dhe jo ta mohoj atë. 

Po ju pushtetarë të majtë pse veproni ndryshe? 

Pse partizanët që mbajnë dekoratën e çlirimit kanë të stamposur në të jo 29 por 28 Nëntorin? Sepse fillimisht kjo datë është pranuar. Kjo datë një simbol është, iku apo s’iku gjermani i fundit pas orës 12 të natës së 28-ës apo para kësaj ore, pak rëndësi ka.

E rëndësishme është që çdo ngjarje e rëndësishme e historisë sonë të përkujtohet me vlerën  e vet. Dhe kjo s’ka më bukur kur këto ngjarje përputhen në një ditë. Mos harroni fjalën e Plakut të mençur të Vlorës.

Pushtetarët vendorë morën pjesë në çeremoninë e organizuar me rastin e 28 Nëntorit pranë monumentit e “Dëshmorëve të kombit”. Por edhe në këtë ceremoni më la një shije të hidhur një tjetër sjellje jo korrekte e kryepushtetarit. Në vend që ta mbante ai fjalën e rastit, se atij i takonte ligjërisht, ia lanë stafetën një historiani te nderuar të qytetit. Pse të ndodhë kjo? Sigurisht, po të përdorim një fjalë të paqëlluar të përdorur shpesh nga ata që e deformojnë domethënien e fjalëve, për të mos u konsumuar që ta mbante fjalën e tij vetëm më 29 Nëntor?

Si duhet quajtur kjo sjellje? Fanatizëm partiak? Një remineshencë e diktaturës? Apo një shfaqje e vazhdimësisë?

Agim Mehqemeja

FONDI I DIETAVE AVULLON NË MUAJT E NXEHTË TË VERËS
1 miljon lekë janë planifikuar për vitin 2005 në DRA Berat për dijetat që do t’u paguheshin specialistëve të arsimit dhe personelit tjetër të kesaj drejtorie me qëllim inspektimin dhe ndihmën e kualifikuar që do t’u jepej nga ana e specialistëve të arsimit në këtë drejtori personelit të mesuesve në komunat dhe zonat e tjera të largeta të prefekturës të qarkut të Beratit. E gjithë kjo shumë lekësh është harxhuar që në 6-mujorin e parë të këtij viti dhe ajo çka është me absurde kjo shumë lekësh në masën më të madhe është harxhuar në muajt e pushimeve të verës dhe konkretisht në muajt qershor-korrik-gusht. Po të kemi parasysh se këto muaj  janë muaj pushimi për mësuesit dhe nxënësit, rezulton që kjo shumë lekësh të jetë harxhuar jo për inspektime në shkollat e largëta të prefekturës që mbulon kjo drejtori arsimore, por nuk dihet se çfarë. “Gjatë këtyre muajve mësymja nuk ka qënë në drejtim të shkollave të qarkut për të kontrolluar dhe ndihmuar trupën pedagogjike të këtyre shkollave, por në drejtim të vendeve bregdetare dhe zonave të tjera turistike të vendit”-shprehet njëri prej specialistëve në DAR Berat. Ky fakt iu shtohet skandaleve të tjera që kanë ndodhur në sistemin arsimor dhe DAR Berat, siç janë ato të shitjes së teksteve në formë të paligjshme për të mbushur xhepat e përfaqësuesve të arsimit, prodhimi dhe shpërndarja e deftesave të pjekurisë pa element sigurie etj. Të ndodhur përballë kësaj gjendjeje, me një arkë krejtësisht të boshatisur janë minimizuar të gjitha aktivitetet e DAR Berat që kërkojnë financime nga buxheti i këtij institucioni. Thujse të gjithë specialistët e arsimit që duhet të shkojnë për inspektim dhe kontroll në shkollat e fshatrave jashtë qytetit të Beratit, përfshi këtu edhe zonat e largëta siç janë ato të Skraparit, Kuçovës apo zonat e thella të Beratit duhet që të gjitha shpenzimet t’i përballojnë nga xhepi i tyre, pasi fondi prej 1 miljon lekë ka avulluar në masën më të madhe të tij në muajt e nxehtë të verës, po kështu edhe fondet e planifikuar për zërat e tjerë të arsimit janë shpenzuar të gjitha dhe aktualisht arka e DAR Berat është e boshatisur.

Të rinjtë beratas jo jetës monotone

Vdekja e aktiviteteve kulturore në qytetin -muze, demoralizon të rinjtë

Moszhvillimi i aktiviteteve kulturore rinore, mbyllja e qendrave rinore si dhe e kinemasë dhe mospjesëmarrja e rinisë në jetën aktive, ka bërë që të rinjtë e Beratit të vazhdojnë të kalojnë pasditen  lokaleve duke pirë cigare dhe kafe. Shumë nga rinjtë e shohin jetën pa perspektivë. Ata shprehen për gazetën se janë shumë pesimistë për fillimin e një jete aktive Andi, 16 vjeç, nxënës i vitit të parë të gjimnazit “B. Karbunara”, thotë se pas mësimit shkon me shokët e tij në një qendër  interneti ku qëndron disa orë, por këto ditë të krizës energjitike  jeta për të rinjtë është  bërë edhe më monotone. Nuk dimë ku të shkojmë, pasi nuk ka asnjë kinema ose  ndonjë organizim aktivitetesh kulturore nga qendra  rinore për të kaluar ditën


 Të rinjtë e qytetit pohojnë se aktivitetet kanë vdekur dhe shkak është mosorganizimi  nga qendra kulturore e rinisë . Jo se mungojnë kushtet,  por rinisë së qytetit -muze i mungon organizimi  për të organizuar shfaqje të ndryshme kulturore dhe aktivitete të tjera rinore për t’i dhënë më shumë gjallëri kësaj  rinie, e cila do të ecë përpara. Dritani, 18 vjeçar, thotë se e kalon ditën duke shëtitur rrugëve të qytetit, nuk ka punë  dhe nuk ka ndonjë aktivitet me se të merret. “Nuk jam aktivizuar  në qendrën kulturore të rinisë, pasi numri që hyjnë në qendrën kulturore është tepër i reduktuar për shkak të numrit të vogël të aktiviteteve që organizohen. 


“Shumica e të rinjve të Beratit shprehen se kohë më parë ishte mirë në qendrën rinore Aksi, sepse te ajo qendër e Aksit dëgjonim muzikë dhe organizonim aktivitete, atje mblidheshim të gjithë në drekë e darkë në kohën e  pushimit dhe të them të drejtën unë për vete e prisja me padurim”, thotë Ergisi, i cili pas mësimeve do të bëjë një xhiro me makinë dhe do luajë bilardo me shokët e tij.


“Kush duhet të mendojë për ne? Ndoshta vetë duhet të shpikim  diçka  për të kaluar  kohën e lirë”, thotë Dola, nxënëse e vitit IV, e cila bashkë me shoqet e saj mbasditen e kalojnë duke pirë kafe dhe duke bërë mësimet për ditën e nesërme, sepse duhet të shkojnë në shkollë, ndërsa shton se aktivitetet rinre të gjallërojnë jetën dhe t’i bëjnë mësimet më të lehta. 


“Mua më pëlqen të ketë një vend ku të mblidhen të gjithë të rinjtë dhe të organizojnë koncerte mbrëmje  të ndryshme që të gjithë të kënaqen aq sa të mundemi”, thotë Briseida një nxënëse tjetër në shkollat e Beratit. 


Kurse  Fredi thotë se “ditën e  kaloj shumë mirë, pasi  mbasdite unë punoj kamarier dhe kështu që dita më ikën ashtu pa kuptuar fare dhe në darkë dal një xhiro me shokët për të mos u ndarë nga shoqëria ime.”


Mos ndoshta duhet të futemi të gjithë kamarierë që të na iki dita pa u vënë re? Ndërsa për vajzat  është një zgjidhje prefekte që ditën e tyre ta kalojnë pas televizionit më të shumtat sepse telenovelat janë bërë pjesë e ditës së tyre dhe kështu ndoshta do të iki më mirë dita e sotme. Të etur për  pak argëtim dhe për të kaluar sa më mirë ditët e tyre, të rinjtë beratas jetojnë në monotoninë e ditëve në vazhdim.

Dorina Gozhina

KUNDËRSHTON ME DHUNË POLICIN, PRANGA AUTORIT


Njoftime nga drejtoria e policisë Berat bëjnë të ditur se dje rreth orës 21:00 u bë arrestimi në flagrancë i shtetasit Arben Polisi 35 vjeç, lindur dhe banues në Kuçovë. Arrestimi i tij u bë po dje në orën 17:30 në vendin e quajtur stacioni i autobusit, ku ai ka kundërshtuar me dhunë, ka goditur dhe fyer për shkak të detyrës punonjësin e policisë rrugore të Komisariatit të Policisë Kuçovë duke konsumuar veprën penale parashikuar nga neni 236/2, 237 dhe 239 i Kodit Penal. Materialet i kaluan Prokurorisë.

A.K.

PRANGOSET VJEDHËSI I 7 MIJË EUROVE
(E tradhetojnë gjurmët e opingave të serës)
Nuk i ka kaluar njëzet e katër orë kënaqësia dhe gëzimi që u ka dhënë  vjedhja e 7 mijë eurove 17 vjeçarit Mehmet Siveja dhe minorenit 12 vjeçar K.M.,që të dy lindur dhe banues në fshatin Veterrik, komuna Velabisht . Shtetasi M. Siveja, ka shfrytëzuar minorenin K.M. për të realizuar vjedhjen në banesën e bashkëfshatarit Luan Bejdo, i cili punon si emigrant në shtetin grek. Nga kursimet e bëra në shtetin fqinj L. Bejdo i kishte dërguar familjes 7 mijë euro të cilat për pak orë u bënë pronë e vjedhësve tashmë të identifikuar dhe arrestuar nga policia.
Ngjarja: Ka ndodhur dje dt.29 nëntor rreth orës 11:00 kur bashkëshortja e Luan Bejdos, F. Bejdo, pasi kishte lënë në një nga sirtaret e bufesë shumën prej 7 mijë euro, ishte larguar për pak kohë nga banesa. Këtë rast e ka shfrytëzuar më së miri 17 vjeçari M. Siveja, i cili pasi ka instruktuar mirë minorenin e ka shfrytëzuar atë për të vjedhur sasinë e eurove që ndodheshin në banesë. Si vend më të përshtatshëm për të hyrë në banesë, ai ka zgjedhur dritaren e shtëpisë, e cila ishte zënë nga brenda me anën e një gozhde gjë që e ka bërë  të lehtë hapjen e kanatave të dritares. Pasi minoreni K.M. ka depërtuar brenda dhe pas një kontrolli të imët ka mundur të nxjerrë prej andej shumen prej 7 mijë euro dhe një sasi lekësh të cilat më pas ia ka dorëzuar tutorit të vet M. Siveja. Kur shtetasja F. Bejdo kthehet në banesë ka parë se ishin lëvizur dhe hapur të gjitha sirtaret e bufesë dhe kanatat e dollapit. Menjëherë ajo i është drejtuar vendit ku fshiheshin eurot duke parë se aty mungonte e gjithë sasia e eurove të dërguara nga burri i saj emigrant si  dhe shuma e lekëve që ndodheshin aty. Pas kësaj ajo e tronditur ka bërë të gjitha përpjekjet me të afërmit e saj dhe banorët e tjerë të lagjes për të gjetur vjedhësit që për pak minuta kishin marrë këtë sasi të konsiderueshme monedhash. Meqënëse përpjekjet e saj kanë qënë të kota, pasi askush nuk pranonte të kishte djeni dhe të kishte vjedhur sasinë e eurove, ajo ka njoftuar në komisariatin e policisë Berat.


Policia: Menjëherë pas njoftimit është nisur drejt fshatit Veterrik, rreth 7 km larg nga qyteti i Beratit një grup i agjentëve të policisë të kryesuar nga shefi i krimeve në këtë komisariat z.Edmond Selami. Pas mbërritjes në vendngjarje agjentë të policisë kriminale kanë dëgjuar shpjegimet e të dëmtuares nga vjedhja F. Bejdo dhe më pas kanë kqyrur vendin e ngjarjes nga ku kanë konstatuar dritaren e hapur të shtëpisë si dhe gjurmët e lëna në tokë pranë dritares të dy vjedhësve. Kanë qënë pikërisht gjurmët e atleteve të minorenit dhe gjurmët e opingave të serës që kishte veshur vjedhësi M. Siveja, ato i kanë dhënë mundësi policisë për ta ngushtuar rrethin e të dyshuarëve. Pas marrjes në pyetje të të dyshuarëve dhe krahasimit të gjurmëve të lëna në tokë pranë dritares me atletet dhe opingat sera të veshura nga vjedhësit M.Siveja ata nuk i rezistuan dot më fshehjes së eurove të marra në banesën e shtetasit L.Bejdo dhe më pas kanë rrëfyer në komisariatin e policisë të gjithë ngjarjen dhe vendin se ku ishin fshehur këto euro. Më pas inspektori i policisë së zonës Velabisht dhe shefi krimeve M. Selami në prani edhe të vjedhësve kanë shkuar në vendin ku fshiheshin 7 mijë eurot e vjedhura duke i sekuestruar ato në cilesinë e provës materiale.  Po dje në orën 24:00 është bërë ndalimi i shtetasit M. Siveja si autori kryesor i kësaj vjedhje dhe u plotësua dosja hetimore në ngarkim të këtij shtetasi. Materialet iu kaluan prokurorisë së rrethit për hetime të mëtejshme.  

A.K.           

Kabinet informatike për “Babë Dudë Karbunarën”
Fondacioni “Rotario Club” i Mandurias Itali i fali gjimnazit “Babë Dudë Karbunara” një kabinet informatike

Në ceremoni morën pjesë pedagogu Shpëtim Leku dhe vëllezërit Nosi të “Rotario Club”-Tirana. Në takim morën pjesë nxënës dhe mësues të shkollës së mesme të përgjithshme “Babë Dudë Karbunara”, ish-mësuesë të kësaj shkolle, të ftuar dhe pushtetarë vendorë. Fjalën përshëndetëse e mbajti drejtori i shkollës së mesme të përgjithshme  “Babë Dudë Karbunara” Gafur Hoxha. Pastaj përshëndetën përfaqësuesit e “Rotario Club”, të cilët dhuratën e quajtën vetëm fillimin e një bashkëpunimi

Lajmëtari.


Kabineti i informatikës që ne bashkarisht sapo përurojmë, dhuratë e fondacionit që ju  keni nderin të udhëhiqni, përveç vlerave mësimore që ai do të transmetojë te të rinjtë gjimnazistë, në konkretizim të kurseve teknike e demonstrimeve praktike në sistemin e kompjuterizimit, ai do të shërbejë ndërkohë edhe si urë miqësie në raportin institucional të gjimnazit  tonë me fondacionin “Rotario Club” i Mandurias, Itali.


Urojmë që në këtë urë miqësie midis dy institucioneve  tona të ketë mirëkuptime të sinqerta në vijueshmëri, që të tjera ura miqësie të ngrihen, pasi si garanci në këtë trevë, do të shërbejnë tradita arsim-kulturdashëse e të rinjve tanë për të mësuar gjuhën e bukur italiane, që në programet mësimore të shkollave të mesme të përgjithshme në sistemin parauniversitar zë vend të rëndësishëm krahas anglishtes, frëngjishtes dhe gjermanishtes.

Gafur Hoxha, drejtor i shkollës së mesme së përgjithshme “B.D.Karbunara”

VIDHET DYQANI I BIZHUTERIVE PRANË “PRO CREDIT BANK”
Në mesnatën e djeshme në lagjen “8 Nëntori” persona ende të paidentifikuar nga policia kanë vjedhur dyqanin e shitjes së bizhuterive me pronarë bashkëshortët Xhevair dhe Dashuri Idrizi.Ky dyqan bizhuterie është vjedhur edhe para dy vjetësh më 5 janar 2004 me vlerën 20 milin lekë të vjetra dhe autorët e vjedhjes janë ende të paidentifikuar dhe arrestuar nga policia.Thuajse i njejti skenar vjedhjeje është përdorur edhe në vjedhjen e djeshme.Dyqani nodhet në krahun  e djathtë të shëtitores kryesore të qytetit fare pranë bankës “Pro Credit Bank” madje nga objekti i kësaj banke ky dyqan me bankën kufizon  me murin ndarës.Kjo bnakë ruhet 24 orë pa ndërprehje nga policët privat të kësaj banke dhe kabina  ku kryet shërbimi roje është vendosur midis këtyre dy objekteve.Sipas burimeve të policisë që shkuan në vendin e ngjarjes vjedhja është kryer nga e njejta dorë që ka kryer edhe vjedhjen e dy vjetëve më parë.Vjedhjen e ka konstatuar vetë pronaria e dyqanit në mëngjesin e djeshëm.Sapo ka mbërritur te dyqani bashkë me motrën e saj ajo ka provuar të hapë qepenën e dyqanit ka konstatuar se ajo kishte qenë e hapur dhe më pas kur e ka ngritur lartë qepenën e dyqanit ka parë se dera e brendshme gjithashtu ishte e hapur.Menjëherë shitësja ka lajmëruar bashkëshortin ,Xhevairin.Ka qenë ky i fundit që ka lajmëruar policinë e cila la mbërritur në dyqanin e vjedhur së bashku edhe me grupin e ekspertëve dhe agjentët e Antikrimit Ekonomik.Në dyqanin e vjedhur kanë shkuar edhe një grupë prokurorësh të rrethit,të cilët kanë kqyrur nga afër vendin e ngjarjes.Burime të policis thanë për gazetën ,se në vendin e ngjarjes ekspertët e policisë kanë konstatuar dhe fiksuar gjurmë gishtash të cilat do të krahasohen me personat  të cilët policia i ka kontigjentë për krime të kësaj natyre.Gjithashtu një nga pistat e hetimit është edhe ajo e një vjedhje të brendshme.Po kështu në pyetje është marrë edhe polici privat i “Pro Credit Bank”.Po dje policia ka shoqëruar në komisariat disa persona të dyshuar, ndërsa ka nisur menjëherë për në laboratorin kriminalistik gjurmët e fiksuara në vendet ,ku janë vjedhur bizhuteritë dhe disa ora dore të shtrenjta,në banak dhe në raftet e dukshme.

Ngjarja:
         Ngjarja për të cilën policia po punon për zbulimin dhe kapjen e autorëve,ka ndodhur në mesnatën e djeshme.sipas pronarëve të dyqanit,të cilët kanë deponuar në polici ,vjedhjen e ka zbuluar vetë pronaria e dyqanit në mëngjesin e djeshëm kur ka mbërritur te dyqani për të punuar ,dhe ka provuar të hapë qepenën ka konstatuar se kjo ishte e hapur më parë.Pasi e ka ngritur qepenën lart shitësja e dyqanit ka parë se edhe dyert e brendshme ishin të hapura dhe të gjitha bizhuteritë prej sermaje dhe orat ishin grabitur.Në të gjithë dyqanin ishin kthyer përmbysë orenditë.Menjëherë shitësja kja lajmëruar bashkëshortin dhe ky i fundit sapo ka parë vjedhjen ka lajmëruar policinë .Ndërsa vjedhësit pasi kanë kryer grabitjen që mendohet të jetë bërë me kopje çelsash kanë marrë me vete sipas iventarit paraprak rreth 5 milion lekë (të vjetra) bizhuteri dhe sende të tjera të vlefshme duke i lënë më pas vendin policisë për të kryer procedurat ligjore,të cilët në këtë rast kanë mbërritur sapo shitësit e dyqanit kanë lajmëruar.

Precedenti:
      Po të njejtve pronarë rreth dy vjet më parë në dt.5 janar 2004 në të njejtin dyqan i kanë vjedhur 20 milion lekë bizhuteri të florinjta.Vjedhja e ndodhur dy vjet më parë thuajse është e njejtë me atë të një dite më parë,ku vjedhësit kanë përdorur të njejtat metoda duke hapur qepenin me kopje çelsi dhe më pas kanë depërtuar brenda dyqanit duke marrë aty të gjithë sasinë e mallit që ndodhej brenda.Policia po punon për të bërë lidhjet midis dy vjedhjeve me qëllim zbulimin dhe vënien nën pranga të autorëve.

A.K.

Që Berati të mos bëhet  rrëfenjë dimri: “Na ishte një herë një lumë!”
Jo të tërë qytetet e botës e kanë fatin që t’u kalojë mespërmes ndonjë lumë. Disa nga këto janë Budapesti, Viena, Parisi, Moska, ndërsa ata që nuk i kanë, i kanë krijuar nga përrenjtë e vegjël që u kalojnë aty. Ne e kemi këtë fat. Por nuk dimë që ta shfrytëzojmë. Lumenjtë që kalojnë mes përmes qyteteve të botës, jo vetëm që nuk masakrohen, por bëhet ç’mos që t’u shtohen të mirat që do t’i sjellin qytetit e qytetarëve. Vetëm një fakt. Këta tre vjetët e fundit, bashkia e Parisit, lumit Sena që  i kalon përmes, i shtoi në dy anët e trotuareve dhjetra e dhjetra tonere. Ngriti kioska, çadra, hapi me dhjetëra dyqane ambulante për periudhën e verës dhe thithi qindra e mijëra turistë, përpos parizienëve që e frekuentonin çdo ditë. Por në fund, bashkia mblodhi për qytetin miliona e miliona euro, që ia shtoi arkës së bashkisë. Gjëra të tilla ndodhin në ato qytete ku drejtuesit e tyre nuk mengojnë, se sa do të fus unë në xhepin tim, por sa do t’i fus unë arkës së bashkisë. Çfarë e pengon bashkinë tonë për një ndërmarrje të tillë. Rërë nuk ka për të sjellë, se lumi e ka sjellë vetë. Ajo vetëm se duhet të kujdeset që ky lumë të mirëmbahet e të mos masakrohet si të ishte në mes të xhunglave të Amazonës, ku nuk prish punë. Ne jemi me fat që e kemi një lumë të tillë. Të mos harrojmë se kemi dhe një mastërplan të gatshëm, të bërë që në kohën e monizmit, të përgatitur nga inxhinieri i talentuar, djali i këtij qyteti, inxhinieri  Xhevahir Ngjeqari. Ai ka një studim të plotë për Osumin. Ai plan mund dhe duhet të vihet në jetë. Si mund të bëhet? Drejtuesit e qytetit, kur shkojnë jashtë, bëjnë mirë që pasi ta kenë njohur deri në detajin më të imët këtë plan për Osumin, t’u kërkojnë ndihmë si shtetit, si qyteteve ku shkojnë për vizita e që i sjellin vetëm dhurata për gratë e tyre e çiliminjtë. Pak njohuri për këtë lumë që mund të shfrytëzohet dhe si dritëdhënës, (me një hidrocentral në Kakrukë në mos gaboj, siç e ka plani i zotit Ngjeqari) për vaditje, për tërë ato fusha ku kalon Osumi dhe për plazhe, që nga qafë Hoxhaj, përsëri në mos gaboj sipas planit dhe i lundrueshëm me kajake, varka të vogla njëshe e dyshe në qytet. Po nga do t’i marrim gjithë këto të mira vallë? Tërë këto do t’ia rrëmbejmë, po të dimë e po të duam, Osumit që është i gjatë 161 km, që rrjedh si përrua i vogël nga Leshnja, e kur del në pllajën e Kolonjës merr me vete dhe përrenjtë e tjerë të Leshnjës e të përroit të Kalaskës e deri sa del në Skrapar merr me vete dhe prurjet e përrenjve të Viliges e të Gostivishtit, të Staraveckës e të Kalaveshit. Në fushën e Beratit merr ujërat e përroit të Velabishtit dhe më poshtë ato të përroit të Lapardhasë (Lapardhicës) e deri sa bashkohet me Devollin.


Ja disa karakteristika të këtij lumi të bukur e të qetë. Është i gjatë 161 km. Prurja mesatare shumëvjeçare është 35.5 m/s në derdhje. Sasia e prurjeve të ngurta 3.6 milionë ton në vit.


Mineralizimi i lumit 345 mg /litër, temepraturat e janarit 6.3° dhe temperatura e qershorit, korrik, gusht 21.8°. Çfarë i kemi bërë ne këtij lumi? Përpos atyre 3.6 milionë ton materiale të ngurta që sjell ai vetë, nja dy-tre fishin e tyre ia shtojnë dhe banorët e qyteteve ku kalon. Atëherë e merrni me mend  se çdo t’i ndodhte shtratit të tij? Dhe kur ky shtrat të mbushej (në fakt është mbushur) aq sa nuk do të mbajë dot, atëherë lumi do të hakmerret. Ai e ka bërë disa herë këtë, por njerëzit me tru e me shkollë nuk zënë mend. Mjerë të gjallët se çdo të heqin nga lumi i “fjetur” (i vdekur) sipas Jakov Xoxës. Dhe atë mineralizim që ka 345 mg për litër, me derdhjet e lëndëve helmuese dhe të ujërave të zeza, sidomos ato të spitaleve, mendoni se ç’i bëjmë këtij lumi për  gjallesat që  rriten në të. Jo njëherë  fëmijët tanë mbushin repartet e infektivit nga sëmundjet e lëkurës. Që të mos themi nesër se, dikur kemi patur një lumë të bukur e të mirë, le t’i kthejmë sytë që tani nga lumi. Çdo i zgjedhur le të bëjë nga pak. Vetëm nder e mirënjohje do t’i japë emrit të tij. Por dhe qytetit dhe lumit do t’i japë një nam që ta kenë zili, jo vetëm shqiptarët, por dhe të huajt. Pse të mos e bëjmë?!

Që të huajt të mos na fyejnë deri aty ku nuk mban

Ndryshimet politike sollën dhe hapjen e vendit me botën. Vendin e fabrikave e të uzinave  të kohës së socializmit, e zunë punishtet e brekëve e të sutjenave, të këpucëve e sandalleve që hapën në të katër anët e vendit “biznesmenë” të huaj të ardhur nga vendet fqinjë. Këta kapitalistë, që kishin nga dy lekë mënjanë andej nga ishin, por siç duket janë të shkathët e praktikë, ato dy kacidhe që mund të kishin, ose që mund të kenë marrë kredi, erdhën dhe i investuan këtu, në një industri, ku krahu i punës është me shumicë dhe i lirë. Në vendin e tyre një punëtore do të kërkonte mbase 10-15 euro në një orë, ndërsa këtu, në vendin e qorrave, një punëtoreje i japin maksimumi  4-5 euro në ditë! Ata kanë ardhur, jo se ju qan zemra për këtë popull, që më shumë e kanë vjedhur nëpunësit e tij, por që nuk bien më poshtë dhe kapitalistët e ardhur përtej  detit dhe malit. Kur vijnë këta të huaj, detyrimisht që si fillim duhet që të marrin leje nga shteti ynë, në rastin konkret nga bashkia e qytetit, pa harruar ministrinë përkatëse, sipas drejtimit që ka biznesi i tyre. Me siguri që duhet të nënshkruhet dhe një kontratë ku t’i kërkohet të huajit që të respektojë ligjet dhe rregullat e këtij vendi. Kush mund të  jenë këto ligje e rregulla që i kërkohen? Ma do mendja që e para duhet të jetë që të ketë para të pastra, e jo që të vijnë këtu e lajnë e të shplajnë paratë e pista apo ato të terrorizmit. Shembuj kemi pasur plot. 


E dyta, duhet të jetë që, (kur shteti mendon për njerëzit e vet e jo për të huajin që mund t’i ngrohë  xhepin ndonjë drejtuesi me ndonjë shumë të përmuajshme), t’i kërkohet që të mos ketë pagë më të vogël se sa ta zëmë x lekë. Pra, të jetë një pagë që të përballojë normalisht jetën e atj që punon. Tjetër, duhet t’i kërkohet, që të mos punësojnë fëmijë nën moshën e lejuar. Të paguajnë pa deskriminimin si burrat dhe gratë. Të respektojnë ditën 8-orëshe të punës. Mbi këtë kohë, të ketë pagë më të lartë, siç veprohet në shtetet e tyre, që janë anëtarë të BE. Të respektohet java 6 ditë e punës,  megjithëse në vendet e tyre java e punës po  kërkohet të bëhet 4-5 ditëshe. Të respektohen festat kombëtare dhe fetare. Të mos bëhet pushim vetëm në ditët e festave fetare, vetëm  kur ato  janë festa të tilla në vendet  nga kanë ardhur pronarët e këtyre punishteve. T’u kërkohet që të ketë kushte të pranueshme pune, sidomos në dimër,  ku në shumë nga këto punishte, punohet në një temperaturë tejet të ulët, saqë nuk jepet as rendimenti i duhur dhe për të marrë ato 4 euro në ditë! “Skllevërve” të rinj i duhet të punojnë mbi 10 orë, orë që në të shumtën e rasteve nuk paguhen. Por kryesorja është se këtyre të huajve duhet t’u thuhet se ne kemi dy festa kombëtare që janë të lidhura ngushtë me ndjenjat tona kombëtare, kemi ditën e pavarësisë, atë të ngritjes së flamurit në Vlorë më 28 Nëntor, për fat  dhe ditën e fitores mbi nazifashizmin e kemi në një ditë. Kjo ditë nuk mund të quhet ditë çlirimi, sepse ndërsa vërtetë ikën ushtarët italianë e gjermanë, por  vendet e tyre i zunë në fillim oicerët serbë dhe më vonë ushtarë e oficerë rusë, pra, ikën një palë të huaj, erdhën ca të tjerë. Vetëm se kishte një ndryshim. Ndërsa italianët e gjermanët ligjet e tyre dhe urdhërat që merrnin nga eprorët i zbatonin vetë, me të huajt pas 44-trës, ishte se: ata urdhëronin udhëheqësit tanë dhe këta i zbatonin urdhërat e tyre pikë për pikë. Pra, kemi dy festa në një ditë dhe këto dy festa shteti ynë nëpërmjet presidencës dhe këshillit  të ministrave i ka shpallur ditë pushimi! Nuk ka të drejtë asnjë grek, italian a anglez e amerikan që këto dy festa të mos i respektojë! Në radhë të parë duhet ta hapë gojën sindikata, që nuk funksionon, se nuk i lejon pronari të formohen! 

B. Orizaj

KONSUMATORE  NE REPUBLIKEN 

E GJENERATOREVE

Dalengadale po behen15 vjet qe kemi ndryshuar sistemin. Pluralizmi politik, zgjedhjet e lira dhe ekonomia e tregut  e mbeshtetur  ne inisiativen e lire te individit ishte receta  europiane qe na rekomandohej. Mirpo, kthen  koken prapa dhe shikon se asnje nga ato  te thena me lart nuk ka mundur te dali ne drite. Nuk ka mundur te justifikoje  vetveten. Pluralizmi politik  nuk ishte  me as politik, as edhe pluralizem. Kjo solli pastaj qe  zgjedhjet   asnjehere   te mos ishin te lira e te ndershme. Ekonomia  te mos ishte tamam  e tregut,  ku, nuk u vleresua si duhet asnjehere,  veprimtaria e lire e individit, prona private, konkurenca. Si ka mundesi  te jesh i hapur me boten  per 15 vjet dhe po per 15 vjet  te mos kesh  15 ore  pa ndalim  energji elektrike? Ne asnje vend te botes nuk ben  vaki  nje gje e tille.Ketu ka  dy gjera . Ose  “receta  europiane “ del te jete e gabuar per t’u zbatuar  ne vende te  varfera e te prapambetura  si Shqiperia ose Legjenda e Kalase se Rozafatit nuk ka qene legjende, por ka qene e vertete. Gjate gjithe kesaj kohe  ne jemi perpjekur te  bejme ekonomi tregu  me mentalitetin e ekonomise se komanduar. Korporata  Energjetike Shqiptare eshte aktualisht nje deshtim i plote. Ajo  me menyren se si funksionoi nuk iu pershtat ekonomise se tregut. Sot  KESH rezulton nje sipermarrje supergjigande me pronesi publike qe nuk merr dot kthesen sa here ndeshet me te papriturat e tregut, stines  apo te politikes. Shqiperia  prodhon sot  me pak se gjysmen e asaj qe konsumon  ne dite. Faji eshte i te gjitheve, pavaresisht se te gjithe ia faturojme  njeri tjetrit. Fajin nuk e ka thatesira siç pretendon  z Ruli, Minister i Energjetikes. Thatesire ka  ne Serbi, Maqedoni, Greqi, por atje nuk mungon energjia elektrike. Thatesira, po ekziston, por vetem ne koken  e politikanëve dhe qeveritareve tane. Kushedi sa here e kane degjuar shqiptaret kete argument dhe perserii njejti refren. Kriza energjetike  dhe dalja jashte loje e KESH-it eshte fakti me domethenes  se sa e veshtire  qenka te kuptosh thelbin e sistemit  ekonomik  ku ne  jemi. Pronesi publike dhe korporata si ajo e KESH-it tone  ka edhe ne vende te tjera. Madje ka edhe ne ato vende  te cilat kane 200 apo 300 vjet kapitalizem. Ka vertet  prone publike, por tonin jetes ekonomike ia jep prona private. Prona private, sistemi i çmimeve, konkurenca  jane shtyllat  ku mbeshtetet ekonomia e tregut. Cilat nga keto te  tre qe permendem me siper  spikat   praktikisht? Pothuajse asnjera prej tyre. Mjafton te cekim njeren. . Konkurenca. A ekziston sot ajo  ne   Shqiperi? Per rastin ne fjale, pra problemi i energjise, eshte shembulli me tipik se sa e rendesishme eshte te kishte konkurence. Energjia elekrike, prodhimi, shperndarja e saj  eshte nje treg ku konkurenca nuk ekziston fare. Vete fakti i tille e shpjegon qarte pse kriza  energjetike vazhdon aq gjate dhe aq eger si ne asnje vend tjeter, jo me te rajonit , por  te mbare botes. Mungesa  e konkurences, e mpleksur  keqazi  me “kulturen e rruges “ ne menaxhimin e ketij sektori aq jetik per ekonomine e nje vendi, duke shtuar  njeherazi  ketu edhe mentalitetin hajdut  dhe qelepirxhi te nje pjese jo te vogel  te konsumatorit  te famshem shqiptar. E kush tjeter perveç shtetit  duhet ta mbroje konkurencen? Historia  tregon  qe askush tjeter. Legjislacioni i ri qe po pergatitet do te kerkonte  ngritjen e  institucioneve te reja  dhe njekohesisht ndergjegjesimin  e publikut. Ka kohe qe  po flitet per nje liberalizim te tregut  te energjise. Ka  shume  biznesmene qe kerkojne te futen ne  kete lloj tregu, por kerkojne njekohesisht “rregulla te qarta loje”, konkurence te ndershme. Me shume se kushdo tjeter ata  e kuptojne  se çdo te  thote  mungese  e rregullave te lojes. Nga konkurenca  fitojne te gjithe. Fitojne prodhuesit e energjise, shitesit e saj dhe konsumatoret. Ne nje fare menyre te gjithe jemi konsumatore. Atje ku ka konkurence “dora e padukshme e tregut”, mekanizmi i kerkeses dhe i ofertes vepron ne menyre efiçente. Atje ku nuk ka konkurence patjeter  qe ka monopol. I tille eshte KESH-i ne Shqiperi. Thelbi i kuptimit ekonomik te tij do te thote  nje shites i vetem. Praktika evendit tone  dhe asaj boterore ne dekada e  shume vite me pare,  ka treguar joefektshmerine  monopolit.  “Monopoli  eshte nje armik i madh i administrimit te mire” – thot  qysh me  1776 Adam  Smith. “ Me e mira  e perfitimit nga nje monopol eshte nje jete vegjetuese”- thotë  Ser  Xhon Hiks . KESH-i, ne tregun e energjise ka pozite dominuese. Ai ka abuzuar me poziten e tij dominuese. Ketu qendron dhe pergjegjesia e tij perveç shkaqeve te tjera , ne krizen energjetike,  e  cila ka shkuar deri  ne stadin e nje situate te jashtezakonshme. Konkurenca eshte e dobet  si pasoje e kesaj pozite dominuese te KESH-it, per rrjedhoje  duhet te nderhyet  urgjentisht. Duhet te ndalohet çdo veprim  qe pengon  me tej konkurencen. Privatizimi i tere ose i pjesshem i KESH-it dhe liberalizimi  i tregut te energjise, te prodhimit dhe shperndarjes se saj  do te ishte nje kthese per  te shkuar ne rrugen e duhur, me logjiken qe kerkon vet sistemi  ekonomise tregut. Aq me shume sot, mbrojtja e konkurences, jo vetem  ne KESH, por shume me gjere se ai, ka rendesine,  Se pari  per tu shkeputur  perfundimisht nga trashegimnia e ekonomise se planifikuar. Se dyti  per te konkuruar denjesisht  me vendet fqinje. Se treti per te hapur porten e antaresimit ne BE. Nuk mund te jesh nje antar i BE-se pa patur nje mbrojtje te konkurences. Mbrojtja e konkurences  eshte nje pike kryesore per negociatat e ardhshme  me BE. Vertet  monopoli  ka perparesi per sa i perket kostos se prodhimit, ne raport me te tjeret. Eshte e vertet po ashtu se  monopoli ne disa raste lejohet  sepse konkurrenca do te demtonte interesat publike. Por konsumatori shqiptar nuk ka gjetur  mire aspak, as nga çmimi i energjise i cili ne vitin 2006 pritet te rritet perseri , as edhe si interes publik. A ka demtim me te madh te interesit publik se sa te rrish 15 ore pa energji elektrike. Qe te dyja keto jane argumenta kokeforte  pse  duhet te mare fund pozita  monopol e KESH-it. Si çdo gje tjeter  edhe energjetika ka politiken e saj. Deri tani  politika siç po e shikojme ka qene fare pa vizion. Ne kemi besuar  dhe po vazhdojme te  besojme vetem ato qe na servirin  te tjeret. Ndoshta i degjojme me teper se ç’duhet. Energjia eshte nje lloj malli qe shitet e blihet, por  nuk eshte njesoj sikur te blesh banane  ne treg. Mungesa e vizionit  ne KESH  nuk eshte vetem socialiste. Ashtu si nuk eshte vetem demokratike amatorizmi dhe paper-gjegjshmeria   ne drejtimin e tij. Shqiptaret jane pa drita jo thjesht per mos nenshkrimin e kontrates ne kohen e vendin e duhur, por shume me gjere, shume  me thelle  se kaq. Emri i saj eshte fare i thjeshte: Burimet e reja, alternative  te energjise kane 20 vjet qe jane  harruar. Atyre nuk i dihet emri. Pse? Sepse politikani  shqiptar nuk ka pare me larg se  koha e qendrimit te tij ne pushtet. Nuk ka pare me larg se sa 2, 3 apo 4 vjet. Edhe sot e kesaj dite diskutohet pa fund se na duhen apo nuk na duhen burimet  e reja  te energjise. Ne jemi akoma ne stadin e diskutimit, njelloj siç diskutohet  per  28 apo 29 Nentorin. Biles  ketyre te fundit i japim me shume rendesi. Akoma nuk e kemi ndare mendjen  se çfare duhet te ndertojme dhe ku duhet ta ndertojme. Te ndertojme termocentral  apo hidrocentral. Ta ndertojme te madh  apo te vogel. Diskutojme  dhe nuk qeverisim. Diskutojme  dhe  perfundimisht vendosin OJF-et. Vendosin OJF-et  dhe punojne gjeneratoret. Shqiperia i ngjan  nje republike gjeneratoresh ne kuptimin e plote te fjales. Si per gjithçka tjeter faji eshte i politikes. Politika  deri tani ka mjaftuar te jete vetem ne rregull  me integrimin, me globalizimin dhe nuk ka dashur fare t’ia dije  per te veçanten  qe kemi ne  si vend i vogel dhe i varfer. Marrim pjese  ne takime nderkombetare, te permasave te medha. Nenshkruajme  marreveshje  rajonale apo me gjere dhe gjithshka quhet pune e mbaruar. Kenaqemi  sa ska me, me  pritje e percjellje  delegacionesh. Mendojme  se tani shpetuam, por harrojme  apo nuk e dime se jo Ballkani, por dhe pjesa tjeter e Europes ka probleme me energjine. Ka probleme  me prodhimin, nevojat, transmetimin e saj. Ka vertet probleme, por qytetaret e saj, konsumatori i saj quhet mbret. Konsumatori i saj  ka gjithmone te drejte. Po ne, shqiptaret, a quhemi konsumatore. A jemi te tille? Ne nuk kerkojme  te jemi mbreter  si europianet, por nuk meritojme te jemi as skllever. Ne nuk kerkojme  te kemi gjithmone te drejte si europianet , por nuk e meritojme te trajtohemi si  kafshe. Edhe shqiptaret  jane konsumatore, por ata  vazhdojne te qeverisen si sklleverit, si kafshet. Me keq akoma.

ANASTAS  PJETRI

Që jeta e Dr. Artur Burnazian të jetë sa më e vërtetë

Me keqardhje them se njëra nga dy vajzat e çiftit Burnaziani, të Arturit dhe Anaidës, që beratasit i thërrisnin Aneta, kishin 3 vajza dhe jo dy siç thotë miku im Sotiraq Mishaxhiu. Akoma më e pafalshme bëhet kjo kur këto të dhëna i jep Silva, vajza e dytë e çiftit Burnazian. Ata kishin 4 fëmijë Adashesin që iku nga Shqipëria dhe u rrit, u shkollua dhe jeton edhe sot e kësaj dite në Angli, kishte Setin e parë, vajza ka vdekur në qytetin e Beratit kur ishte mbase 2, 3 ose 4 vjeçe. Pas saj, kanë lindur Silvia që ka takuar zoti Misaxhiu pas 40 vjetësh si dhe Seta e dytë, që çifti fisnik  Burnazian deshi dhe e ringjalli në fëmijën e tyre të katër, por të tretën të mbetur gjallë. Kjo për numrin e  familjes. Ndërsa për aktivitetin ju them me kompetencë se që në kohën e mbretërisë së Zogut të Parë në Berat ka patur shërbim stamatologjik që në vitin 1930 këtu ka punuar si mjek stamatolog doktor Emin Ryzhdi  Orizaj (babai i autorit të këtij shkrimi i diplomuar në Austri, por nuk ka qenë i vetmi, bashkë me të ka punuar dhe dr. Emin Kozumi, mjek pa diplomë, por i mësuar  ky profesion në një klinikë greke, ku punonte si ndihmës dentist. Më vonë dr. Kozumit iu njoh kjo përvojë dhe e ushtronte pa probleme këtë profesion, madje ishte dhe një mjek shumë i zoti. Nuk është e saktë se klinika u hap më 1949, ajo ishte e hapur. Dhe punon dr. Emini, dr. Poli (që z.Misaxhiu e quan Toli Pemetari, ndërsa ai quhej Apostol Popli). Nuk po i futemi hollësive të infermierëve, se dhe te ato ka pasaktësira. E pamohueshme është se dr.Burnaziani ka jetuar dhe punuar me një punonjëse të klinikës. Kur erdhi për herë të parë në Berat punonjësja, çeli për herë të parë laboratorin pasi kishte mbaruar për laburante. Siç ishte atëherë e modës që në një hyrje dy dhoma e një kuzhinë strehoheshin dy familje. Në njërën dhomë e një kuzhinë banonte çifti Burnaziani me dy vajzat e saja Silvën dhe Setin e dytë, ndërsa në një dhomë me Setin e Silvën por me kuzhinë të përbashkët, banonte laburantja  Jolanda Fishta, e cila ruan kujtime të shumta nga kjo familje. Madje dhe fotografinë që keni botuar në gazetë është fotografi  e dhënë nga ajo, vajzës së dr. Burnazianit, Silvës. Por, për çudi, vajza nuk thotë se vjen dhe në familjen e zonjës Jolanda, ku kërkon dhe kujtime nga ajo! Për të plotësuar këtë dëshirë të saj do të shkruaj ato që ajo nuk ia ka thënë z. Misaxhiu.


Dr. Burnaziani ishte një poliglot i vërtetë. Zotëronte 4, mbase 5 gjuhë. Ishte një diletalist i shquar, shumë albume me pulla të tija shumë të rralla u bënë pronë e filatelistëve në Tiranë, ku zonja Burnaziani i shiti për një copë bukë për të përballuar jetën e vështirë në kohën e diktaturës. Dr. Burnaziani ishte një organizator i shquar i kohës së lirë. Jo rrallë organizonte mbasdite dëfrimi. Ai ishte shumë human. Këtë e tregonte jo vetëm në sjellje me pacientët, por dhe me sjelljen e tij ndaj një punonjëseje shumë të varfër, e cila kishte dhe një fëmije të sëmurë. Dr. Burnaziani që ishte dhe drejtor i klinikës  dentare, nuk linte rast pa e shpërblyer materialisht pastruesen e varfër. Ai ishte një person shumë i respektuar në qytet, kurdoherë që organizoheshin mbledhje të çdo rangu për shëndetësinë, doktori ishte në presidium. Ai punoi deri në ditët e fundit të jetës së tij, deri sa u nda nga kjo jetë nga një sëmundje e rëndë dhe e pashpresë. Ai vdiq në vitin 1955. Varrimi i tij qe madhështor, ku morën pjesë jo vetëm personalitete të kohës, por shumë qytetarë të thejshtë, të cilët kishin provuar kujdesin e dorës së doktorit të mirë Armen. Beratasit do ta kujtojnë gjithnjë me respekt e fashuri doktorin dhe gruan e tij fisnike Anaiden (Anetën).

Bujar Orizaj

Bob Dyla dhe pikepyetja e Nobelit

A shkruan Bob Dylan këngë me lirika të paharrueshme apo poezia krejt natyrshëm futet në muzikë?
Dylan i cilësuar si këngëtari më i madh folk i shekullit të 20-të, me një karrierë mëse 45-vjeçare në publik, me më tepër se 40 albume muzikore, mijëra këngë të shkruara dhe disa libra poetik, ( Në nr. 89 të gazetës “Lajmëtari”, datë 11. 04. 2005 është bërë një prezantim lirikash në anglisht nga Dylan), poet me një vizion të jashtëzakonshëm, shpesh i është shmangur kësaj pyetje. Antikonformist i njohur në raport me materializmin industrialist të pop-kulturës amerikane, në vitin 1965 është përgjigjur shkarazi:  


“Mendoj më tepër rreth vetes se jam një këngëtar se sa valltar”. Për gati 20-vjet nuk ka dhënë asnjë intervistë. Argumentet janë rihapur edhe njëherë së fundi me daljen e librit “Vision of Sin” nga profesori i Universitetit të Oxford-it zoti Christopher Ricks i cili thotë se “ Lirikat e shkruara nga Dylan, kanë hyrë në paktin e jetëgjatësisë. Termi “literaturë” është veçse letërsi e përbërë prej sinteza të ngjeshura fjalësh. Pra tërheqja e vëmendjes prej këtyre fjalëve, jo në besimin e funksionit të fjalës si njësi e vetme, sepse natyrisht kadenca muzikore, zëri, stili, kanë rolin e tyre, por pamja e fjalës së beftë në mënyrën më të pavarur nga të gjitha këto përbërës përbëjnë argumentin e ngritur për dekada tashmë në pyetjen nëse është Bob Dylan zëri i “bum” gjeneratës, e cila pa të a do kishte vallë zë?! 


“ Nuk besoj se Bob Dylan ka tendenca për t’u shfaqur si poet i madh, ai thjeshtësisht ngelet një këngëtar popullor, thotë Paul Gambaccini studiues muzike, idhujt e tij janë këngëtarë folk si Woody Guthrie dhe jo poet si Robert Frost. Por roli i poetit e ka ndihmuar të jetë vetvetja e tij, krejt origjinal, mënyra e tij se si vjen tek ne është totalisht poetike. Natyrisht e kam pyetur veten nëse krejt brezi im e ka quajtur Dylan poet- gjigand ngaqë për hir të talentit të tij nuk kishim poet tjetër më të madh. Por jo, thjesht ne u gjendëm të kaptuar nga periudha më frutdhënëse artistike e tij në vitet ’60. Më e jashtëzakonshmja, mendoj”.


Prof. Ricks thotë: “Dylan i përket të njëjtit nivel me poetët Milton, Keats, Tennyson. Ai bën pjesë në kategorinë e poetëve që meriton thellësisht vëmendje dhe respekt. Poezia e tij duhet patjetër të jetë e mirëlexuar në kontradiksion me disa zëra që e quajnë “kundërvënës i traditës me forma endacake” . Nuk besoj se është kështu. Shumë prej këngëve të tij të shkruara tradicionalisht në mënyrë inteligjente referohen nga influenca e poetëve francez Paul Verlaine dhe Arthur Rimbaud. Nga Shakespeare apo edhe poetë modernë amerikanë si Ezra Pound dhe T.S. Eliot. Fjala “literaturë”, vazhdon prof. Ricks, është e keqkuptuar në më të shumtën e kohës nga fakti se ne e përdorim atë për të kuptuar gjëra të cilat konsistojnë vetëm me fjalë. Shekespeare bën pjesë në të quajturën “literaturë të shkëlqyer” me përmasa botërore, me gjuhë dhe fjalë që kanë një vlerë domethënëse të jashtëzakonshme vetëm si pasojë e interpretimit të tyre në skenën e teatrit. Tek Dylan ka këngë shumë të mira, të cilat i japin një llogjikë të plotë idesë së besueshmërisë në një “literaturë të mirfilltë”. Në art duhet të besosh. Po qe se je duke pritur prova nga dikush që e meriton dashurinë tënde, atëherë është mëse e qartë që do vdesësh i dashuruar. Në të kundërt po qe se ke dyshime do vdesësh në mëdyshje. Ndaj besoj në faktin bindës se Dylan i përdor fjalët në këngë ekstremisht për së mbari në mënyrë profesionale”. Dylan i pyetur njëherë nëse fjalët  kanë më tepër rëndësi ndër këngët e tij se sa muzika, përgjigjet “ Fjalët janë ekzaktësisht të rëndësishme po aq sa edhe muzika, nuk do të ekzistonin këngë pa fjalë”.


Ricks e krahason Dylan me Picasso në rangun e artistëve që asnjëherë nuk e dinë se ç’vjen më mbas në proçes krijimtarie duke thënë “Besoj se është e gabuar në këtë tip artistësh krahasimi i një faze të mëvonshme me një tjetër më të hershme dhe anasjelltas. Cila është esenca e një blloku tërësor kryeveprash? Cila është vepra më esenciale nga Shakespeare?”.  Ndërkohë që studiuesi Gambacci thotë  “ Ti nuk do të quhesh gjeni në të njëzetat e tua. Nga kënd-vështrimi yt  ti e di se do të duhet të vazhdosh edhe pse je evidentuar si i tillë shumë kohë më parë. Fatmirësisht Bob Dylan, gjithmonë edhe pse ka qënë evidentuar si talent që kur ishte 20-vjeç, ka pas ardhur gjithmonë drejt publikut në mënyrën më të papritur impresionuese, me vepra të shkëlqyera. Pas Robert Frost, Dylan është poeti më i madh që Amerika ka nxjerë gjer më sot, por si muzikant dhe këngëtar popullor paralelisht”.    


Statusi si një ikonë në botën e sotme kulturore, i mbajtur nga Bob Dylan ka qenë i konfirmuar në disa vlerësime p.sh. si diplloma e nderit “Doktor në Muzikë” prej St. Andrews University of Scotland (Themeluar në 1413 , në veri-lindje të Edinburgh, i treti universitet më i vjetër në Britaninë e Madhe dhe një ndër më prestigjozët në botë. Shënimet nga F.I.). Me motivacionin “Një figurë jashtëzakonisht e rëndësishme dhe influente e kulturës së kohës tonë” në vitin 2004.


Në vitin 1970 Bob Dylan ka pas pranuar diplomën e akorduar nga i njohuri University of Princeton  (New Jersey SHBA).

Sa rrugë duhet të përshkojmë, përpara se ta quajmë  fitues të Nobelit?
Kjo pyetje e shumfishuar ka filluar të shtrohet në qarqet letrare, madje edhe në rutinën anuale të diskutimeve se kush duhet të fitojë çmimin Nobel në letërsi. Kandidati surprizë i radhës këtë vit përsëri: Bob Dylan. Për një kohë të gjatë shumë kritike muzike e kanë pohuar faktin se Dylan është më i thelli këngëautor në muzikën e kohëve moderne. Ripërsëritja e kandidaturës së tij për Nobel këtë vit është ngritur si një pyetje-debat në autoritetet e literaturës botërore : A duhet që këngëautorët të kualifikohen për çmimet më prestigjoze në letërsi ?  Përsëri prof. Christopher Ricks që njëkohësisht është edhe drejtor i Institutit të Botimeve në Universitetin e Bostonit dhe për një kohë të gjatë studion fenomenin e këngëautorëve dhe lirikave të tyre, përgjigjet se pikpyetja ka ngelur një “truk intrigues” në rrethet letrare. Ricks është autor studimeve serioze në librat “ Forca e poezisë “ dhe “ Aludime mbi poetët “ që përfshijnë kritika esenciale për T.S.Eliot, Lord Alfred Tennyson dhe John Keats. “Askush tjetër nuk ka një përdorim similar të fjalëve sikurse Dylan, thotë Ricks, por mendoj se është një lloj arti i përzier. Mendoj se pyetja nuk duhet shtruar në raport me çmimin që ai meriton si nderim për artin e tij. Pyetja duhet shtruar nëse arti, në një kontekst më të gjerë, duhet përshkruar si literaturë “.  “Padyshim që po, përgjigjet prof.Gordon Ball një tjetër pedagog letërsie që vijon të rekomandoj Dylan që prej vitit 1996 si  kandidat për Nobel, poezia dhe muzika janë të lidhura me njëra tjetrën dhe besoj se Bob Dylan ka ndihmuar drejtpërdrejtë në këtë lidhje, njësoj si një i vjetër trubador “ (troubadour - këngëtarë-poetë lirikë të shek. XII-XIII në jug të Francës, veri të Spanjës dhe Italisë). Gjatë muajit tetor u bë tashmë i njohur edhe fituesi i vitit 2005 në letërsi që është britaniku Harold Pinter. Nobel-i jepet nga 18 anëtarët e përhershëm të 218-vjeçares Akademisë Suedeze. Kandidatët janë të rekomanduar nga anëtarë të akademive dhe institucioneve të tjera letrare, profesorë dhe pedagogë letërsie apo edhe ish- fitues të çmimeve Nobel të mëparshëm. Për çdo vit Akademia Suedeze merr në shqyrtim 350 kandidatë nga fusha të ndryshme të reduktueshëm më tej në 200, prej të cilëve vetëm 5 dalin në finale në muajin tetor dhe laureohen në ceremoninë e dhjetorit. Prof. Ball thotë se e ka rekomanduar Dylan për Nobel menjëherë mbas letrës rekomanduese-urgjente të poetit të njohur të “Beat Generation” Allen Ginsberg më 1996. (Allen Ginsberg vdiq më 1997). “ Dylan është një nga poetët më të mëdhenj Amerikan të shekullit të 20-të, Ginsberg shkruan në letrën e tij, një mëndje e hapur dhe universale” . Në tekstet antologjike të shkollave të mesme dhe universiteteve të Amerikës lirika e “Mr.Tambourin Man” shkruar nga Dylan është e përfshirë në studimin e detyruar. Shumë prej vargjeve të tij janë të publikuara si libra poetike. Ndërsa prof. Alison Booth, hartuesja dhe bashkëpunëtore e antologjive shkollore nga Universiteti i Virxhinias shprehet se “ Nuk kam aspak vështirësi dhe pengesë për të konsideruar lirikat e Bob Dylan më së miri si interpretim letrar “. Vëzhgues të Nobel-it shpesh e kanë ngritur problemin kritik të shikimit me indiferencë dhe inferioritet të këngëautorëve të përfshirë si kandidatë nga ana e Akademisë. Svante Weyler drejtuesi i Norstedts nj,ërës nga shtëpitë botuese më të mëdha në Suedi thotë se “ Po qe se bëhet, që një këngëautor të fitoj çmimin do të jetë një mrekulli e papritur, shumë pranë mendjeve të lira. Por kjo besoj se është një ide skeptike për momentin ku me termin “literaturë” konsiderohen vetëm fjalët. Letërsia më gjerësisht nuk është e thënë që vetëm të lexohet, që të jetë literaturë “. Carola Hermelin punonjëse në Nobel Librari thotë se “ Këngëautorët nuk janë të përjashtuar nga çmimi. Lirikat e këngëve sipas kualitetit të tyre letrar mundet të jenë poezi të shkëlqyera “.

    Përgatiti  Flurans Ilia

Lirika nga Bob Dylan

Bob Dylan (1941 - ) i cilësuar si këngëtari më i madh folk i shekullit të 20-të, me një karierë mëse 45-vjeçare në publik e cila ende vazhdon në ditët tona, me më tepër se 40 albume muzikore, mijra këngë të shkruara dhe disa libra poetik, është poet me një vizion të jashtzakonshëm. Antikonformist i njohur në raport me materializmin industrialist të pop-kulturës amerikane Dylan i ka dhënë me zërin e vet human -rapsodik-iluminist dritë intelektuale gjithë brezit të tij. Ja se ç’shkruan kritika : 64-vjeçari Robert Zimmerman i shndërruar dhe njohur artistikisht si Bob Dylan, më i madhi dhe më i rëndësishmi iluminist i perëndimit që nga koha e Shekspirit e gjer tek poeti Robert Frost, e ka shndëruar emocionalisht dhe artistikisht fjalën nëpërmjet lirikave të tij në mënyrën më inkandeshente të pa hasur asnjëherë më pare

Nuk është errësuar akoma
Hijet po bien 

Dhe kam qënë këtu gjithë ditën

Shumë vapë është për të fjetur

Dhe koha përtej ikën 

E ndiej që shpirti im

I shndërruar është në metal

I kam me vete, në trup, shenjat

Që Dielli më ka pas falë

Ah, këtu nuk ka vend 

Të qëndrosh askund, oh medet

Nuk është errësuar akoma

Ndërsa muzgu po zbret

Instikti im njerëzor

Shkon tëposhtë duke u boshatisur

Mbas çdo gjëje të bukur

Gjurmëzonë dhimbja e hazdisur

Ajo më shkroi një letër

Dhe kaq bukur e kish shkruar

Të fshehur pas çdo fjale

Gjithçka në mëndje që pat bluar

Nuk e kuptoj ende si ndjenja trupin vret

Nuk është errësuar akoma

Por muzgu dalëngadalë po zbret

Kam shkuar në Londër

Edhe në Paris kam shkuar

Kam ndjekur rrjedhën e lumenjve

Dhe në det kam përfunduar

Kam qënë i zhytur përfund

Pishinash me gënjeshtra

Duke kërkuar për asgjë

Në zbrazëtirën e syve të zeshkëta

Shpesh herë utopitë e mia

Kushtojnë më tepër se kaq

Ka shpresa ende, nuk është errësuar

Ndërsa nata po zbret ndërkaq

Jam i lindur këtu

Dhe këtu do vdes

Kundra rregullave të mia

E di që po marrë kthesë

Megjithse jam duke pritur

Brenda trupit çdo nerv i im

Kaq i zhveshur është edhe shurdh

Nuk më kujtohet se kush kam qënë

Por jam akoma në të metalit kurdh

Nuk jam duke e dëgjuar murmurimën e lutjes

Nuk është errësuar akoma

Nata po zbret dhe dita vjen drejt këputjes.

1997 
Ylli i rrëzuar
Po mendoja për ty këtë natë

Ndërsa ti je duke hyrë në tjetër botë

Botë të cilën asnjiherë nuk e kam njohur

Gjithmonë i shqetësuar kam qënë

Përgjatë udhëtimit tënd gjer në fund.

Një yll të rrëzuar e pashë këtë natë

Ndërsa po mendoja për ty

Duke ndjekur rënien e yllit

Po mendoja për veten.

Po qe se nuk do ndryshoja

Asnjiherë nuk do isha

Ai që ti doje që të bëhesha.

Mos vallë e humba domethënien?

Apo e teprova me fjalët e mia?

Me mendime që veç ti i dallon?

Një yll të rrëzuar e pashë këtë natë

Dhe thjesht po mendoja për veten.

Dëgjoje pra zhurmën e motorit

Dëgjoji sirenat nëpër qiellin e alarmuar

Ndërsa zjarrfiksja e fundit vjen prej ferrit

Ndëra njerëzit e mirë janë duke u falur.

Provokimi i fundit, e fundit llogari

E fundit radio, më e fundmja liturgji

Një yll të rrëzuar e pashë këtë natë

Fli e qetë

Nesër një ditë e re vjen në jetë

U bë shumë vonë tek po flas me ty

Por kishe nevojë që t’i dëgjoje 

Prej meje të gjitha këto

Duke parë këtë natë një yll të rrëzuar

Fli e qetë, të qoftë rruga e bekuar.

1989 
Trokitje në portën e parajsës
Mama hiqe prej meje këtë dekoratë

Nuk mundem më ta përdor si eskortë

Po errësohet,është shumë errësirë të shoh

E ndihej se po trokas në të parajsës portë.

Tak- tak- tak në të parajsës portë...

Mama groposi armët e mia

Nuk mundem mbi ata të gjuaj fort

Reja e zezë po zbret tashmë

E ndiej se po trokas në të parajsës portë.

Tak- tak- tak në të parajsës portë...

1973 
Shpërthime nëpër erë 
Sa rrugë një burrë duhet të përshkojë

Përpara se ta quash atë burrë?

Sa detra pulbardha duhet të kaptojë

Përpara se të flejë mbi urë?

Sa kohë predhat qiejt do përshkojnë

Përpara se përgjithmonë të braktisen?

Përgjigja miku im, shpërthen nëpër erë

Duke shpërthyer është, nëpër erë.

Sa kohë njeriu duhet të vështrojë lart

Përpara se të mundet ta shohë qiellin?

Sa vite jetë njeriu mund të ketë

Përpara se të dëgjoj ngashërimin njerëzor?

Sa vdekje të tjera i duhen për të kuptuar

Se shumë njerës kanë vdekur gjer tash?

Përgjigja miku im,shpërthen nëpër erë

Duke shpërthyer është nëpër erë

Sa vite një mal mundet të ekzistojë

Përpara se të kridhet nëpër det ?

Sa vite jetë disa popuj ekzistojnë

Përpara se të munden të jenë të lirë?

Sa herë një burë duhet kokën pas ta kthejë

Duke pretenduar se nuk ka parë asgjë?

Përgjigja miku im,shpërthen nëpër erë

Duke shpërthyer është nëpër erë. 

1963
Dashuria jote është e dështuar?

A më do,apo je duke e stërgjatur miqësinë?

Ke nevojë për gjysmën time si djalë i keq,

Apo thjesht fajtore ndihesh?

I djegur jam dhe i njoh rregullat e lojës.

Mos kërkon vallë që të të qahem.

Ja ku jam, i gatshëm besoj ndër sytë e shkruar,

Apo dashuria jote është e dështuar?

Je kaq e nxituar sa nuk shikon se gjendem në vetmi?

Kur jam në errësirë, cila është pjesa më e vështirë?

A e njeh botën time, dhimbjen time a e njeh?

Apo më duhet të shpjegohem duke të sqaruar?

Më lejon të jem vetvetja ime?

Apo dashuria jote është e dështuar?

Kam shtegëtuar nëpër male, kam ecur nëpër erë.

I shkelmuar në krahun e jashtëm të lumturisë.

Jam shtruar duke shijuar dreka mbretrore,

Edhe krahë për të fluturuar më kanë afruar.

Dhe asnjëherë nuk kam qënë kaq i impresionuar.

Dakort, ja tek po riskoj, po bie në dashuri me ty.

Po qe se çmendurisht e gjithë nata është e jotja

Edhe mëngjesi i yti është gjithashtu.

A di të gatuash, riparosh, lulëzoshë?

A e kupton plagën time të mbuluar?

Apo të gjitha do t’i riskosh.

Sepse dashuria jote është e dështuar?

Bob Dylan ka thënë: 

“Hero është dikush që kupton Përgjegjësinë që vjen së bashku me Lirinë e tij”


“Poezia është si një Njeri i zh’veshur... Disa thonë se jam Poet!”


“Më e mira që kam bërë si Artist është të jem vetvetja ime e çfardoqoftë kategorie kjo”


“E gjithë e vërteta e botës konsiston në një Gënjeshtër të Madhe”


“Kaosi është Miku i Mëndjes”

 
“Demokracia nuk e sundon Botën. Vëreni mirë në mendje këtë gjë. Kjo botë sundohet nga Dhuna. Por është në modë të mos thuhet më mirë ky fakt”


“ Mos ndiq se ç’thonë liderët, më mirë shiko gjobat e parkimeve”


“Nuk besoj se mëndja njerëzore mundet të ndajë të shkuarën nga e ardhmja. Veçse një iluzion manipulues është fakti i të menduarit se diçka ndryshon”


“Po ju lë juve të hyni në ëndrrat e mia, po qe se natyrisht më lejoni të hyj në tuajat”

Shqipëroi © Flurans Ilia

Saimir Muzhaka, klasa IV a “K. Capo”
Ese
Koha rrjedh...

I dashur mik!


Dua të të tregoj në fillim që koha nuk rrjedh vetëm për mua, por edhe për ty, koha nuk luan vetëm me mua por edhe me ty, ne jemi të gjithë të pafuqishëm ndaj saj... Nuk dua të më thuash në fund që nuk të paralajmërova. Ta dish se përpiqem shumë të shoh ndryshimin e kohës me kalimin e  saj, por është e kotë, sepse ai nuk duket as në pasqyrë e as te ndonjë fallxhore me famë botërore.


...Dhe vjen një ditë tjetër... E më gjen ulur në bordurat e braktisura, aty nën rrezet e diellit, te shoh reflekset e ekzistencës që më bën të mbyll sytë, të mos e ndiej dorën e asaj që më fal veç përshëndetje ironike për ironi të fatit jetik...


Aty, tek pres ëndrrat e mia tek vijnë me kohën e shpejtë..., që më troket mbi qepalla sikur do të më thotë: “Koha rrjedh...” Gjithçka shkon drejt një harrimi mistik që s’është asgjë tjetër veç një pauzë e përkohshme, por koha egoiste veshur me veladonin e bardhë vazhdon  të më hedhë në një vend tjetër. Forma abstrakte  lulesh që grupohen për të thyer monotoninë e kohës. Çuditërisht ajri humbet ngjyrën e tij të kulluar, toka humbet ekuilibrin dhe atmosfera skalit pasthirma dhimbjesh nga pesha e madhe e thinjave që ndien mbi kokë. Me siguri që koha do të vazhdojë të shpejtojë mbi hekurudhat e saj e ndoshta jo për ne, po për të tjerë, të cilët do të luajnë lojën që tashmë, luajmë ne... Sakrifica dhe dhimbja çirren rreth brigjeve për të blerë monedhën e kohës “gënjeshtare”. Koha është herë njerkë, herë nënë. Ajo nuk mund të dalë kurrë në ankand. Kurrë nuk mund t’i arrijmë opingat me ecje galopante të kohës. Më ther indiferenca e saj dhe paaftësia e qënies sime për të bërë diçka. 


Koha shkon.


Kujtimet si hije mbeten pas. Ekzistenca hedh spirancën mbi brigje harrese. I tregoj kohës flamujt e bardhë të paqes që shtypen në hekurudhat e ikjes.


Koha rrjedh...

Sonila Dardha, shkolla “Irfan Ngjeqari”, viti i IV.
Integrim
Fenomeni i parë:

këpucët e tua

kanë emigruar nga fshati.

Fenomeni i dytë:

Bukur!

Vetëm njëra këpucë 

shuan etjen me baltë.

Trapiant
Me duar borxh

më dhurove  një trëndafil

aromën e këndshme e ndiej

me një hundë të marrë hua.

Nëse vazhdojmë kështu

unë me një zemër të re

më s’do të të dua.

Djalli
Të kujtohet, engjëlli im?!

Ta kërkova hënën

atë ditë kur portreti yt

ndriçohej nga dy brirë

nxihej nga dy krahë.

Faleminderit,

por nuk doja

të ma vendosje nën jastëk

të vrarë...

Macja
Nëse do të isha mace

nuk do të lodhesha

as në shtatë jetë të të doja.

Para oxhakut të shtëpisë

do të merrte flakë ndjenja

dhe gëzofi im i ri

nuk do të ishte më gri dimri.

Ndërsa kështu si jam

s’kam as kthetra për të të çjerrë.

Si buka
Sot kam dëshirë

ta thërrmoj hënën si bukë

mbi pecetën me kuadrata blu.

Nuk do  ta ha sepse

nuk kam uri kur mendoj për ty.

Por edhe sikur të kisha

 nuk do të lija në errësirë

rrugën për tek unë

nuk do ta gjeje.

Heshtja
Heshtja është si shiu

mund të pikojë,

por të të bëjë edhe qull.

Heshtja është si puthjet

ndizet dhe shuhet në dy gojë.

Heshtja është e tejdukshme 

futet në bufenë e enëve

apo edhe në shtrat

që të nesërmen të hajë

dhe të flejë prapë.

Bukuria nuk është demokratike
Unë kam frikë nga njerëzit e bukur

sepse ma plaçkitin zemrën  dy herë.

Unë kam frikë nga njerëzit e bukur

sepse janë të armatosur keq.

Mund të të tundojnë të bësh një krim

krimin e të dashuruarit  një të bukur.

Unë kam frikë nga njerëzit e bukur

sepse bukuria nuk është demokratike.

Do të më duhet të jetoj në një dritë-hije

ku hija është për aftësinë time

dhe drita për bukurinë e tij.

Pse heshtin njerëzit e ditur?
Nga natyra, njerëzit e ditur, dua të veçoj atë pjesë të intelektualëve, si analistë, poetë, shkrimtarë, publiçistë, punonjës me tituj shkencorë, etj., janë idealistë.


Ata kërkojnë zhvillime të përsosura, idealiste në çdo fushë, gjë që është e pamundur, ata me idetë e tyre kërkojnë më të  mirën, gjë që realisht nuk mund të realizohet.


Kjo i bën ata pesimistë dhe i zhyt në guaskën e tyre individualiste. Përpos saj njerëzit e ditur nuk pajtohen me nivelin e ulët e mediokër, me trajtimet sempliste, me militantizmin dhe përfitimet e çastit. Njerëzit e ditur, rebelohen ndaj statukosë, ndaj arrogancës dhe kompromiseve të dyshimta. Ata duan që bota rreth tyre të jetë më e mirë, që shoqëria të jetë e lirë dhe demokratike, që marrëdhëniet midis njerëzve të jenë njerëzore.


A është e motivuar heshtja e njerëzve të ditur, pavarësisht nga arsyet që i bën ata të tërhiqen?!


Do të thosha që pavarësisht se sot ka shumë arsye të tërhiqesh dhe të rrish në kullën e fildishtë të individualizmit, sërish njerëzit e ditur janë të “detyruar” moralisht që të ngrenë fuqishëm zërin për gjithçka që nuk shkon mbroth.


Me ka bërë përsëri përshtypje një intelektual si Yzedin Hima (me botimet e tij në gazetën “Lajmëtari”, gazetën “Koha jonë”, prononcimet në media), i cili pavarësisht nga detyra, shqetësohet  si qytetar dhe si intelektual. Me marrjen e detyrës si drejtor i drejtorisë rajonale arsimore, mundej që shumë mirë të tërhiqej nga shtypi, por ai ka të edukuar të vetëndjerit si qytetar dhe intelektual duke ngritur probleme e shqetësime, të cilat prekin interesa të të “fortëve” në pushtet, por edhe të klaneve.


Shembulli i mësipërm dëshmon se ka mjaft njerëz të ditur që nuk pajtohen  me rutinën, dembelizmin, nepotizmin, korrupsionin.


Në këshillin bashkiak, në media e shtyp (gazeta “Shekulli”, gazeta “Lajmëtari”), z. Miltiadh Veveçka, ka ngritur një sërë problemesh me shqetësim qytetar dhe intelektual. Jo vetëm kaq, por z. Miltiadh është edhe autor librash. Ju kujtoj librin e tij të fundit  “Kalaja e Beratit”.


Agim Lika është një njeri publik, i cili në shkrimet e tij në gazetën “Lajmëtari” ka dëshmuar jo vetëm nerv e rebelim, por edhe shqetësimin qytetar. Prononcimet e tij  dëshmojnë më së miri për një njeri me sens të fortë mospajtimi me çdo lloj rutine e mediokriteti në jetën shoqërore. 


Anastas Pjetri është një analist dhe qytetar që ka krijuar tashmë individualitetin e tij duke trajtuar probleme  të mprehta të politikës dhe të zhvillimeve demokratike në vendin tonë (gazeta “Lajmëtari”).


I solla shembujt e mësipërm për të treguar se në qytetin tonë ka plot njerëz të ditur, të cilët mund t’i japin hov jetës intelektuale dhe të zhvillojnë debatin qytetar.


Çfarë vihet re? Ka një stepje, ka një vetëmbyllje në botën e secilit, pa u merakosur për jetën komunitare!


U pezulluan nga puna njerëz të ditur si Moikom Zeqo, Shaban Sinani, Aurel Plasari, por askush s’e ngriti zërin. Asnjë njeri i letrave nuk prononcohet. Më e rëndësishme se  politika është profesionalizmi. Njerëzit e lartpërmendur, pavarësisht nga bindjet, janë  intelektualë të afirmuar, të cilët i shërbejnë jo politikës, por shtetit.


Ka një psikologji mjerane që e ndesh shpesh te një kategori e njerëzve të ditur. U mungon solidariteti, u mungon sensi pozitiv i të bërit rebeluesin. Kjo natyrë  komformiste dhe e dyzuar e njerëzve të ditur i sjell dëme vetë imazhit të klasës së intelektualëve.


Sot në botë ka shembuj që dëshmojnë se për njerëzit  e ditur, më e rëndësishme se një gëzof partiak është dinjiteti dhe profesionalizmi.


Stepja, strukja e njerëzve të ditur nga “kërbaçi” partiak  është gjunjëzim dhe bjerrje e vetë moralit të këtyre njerëzve.


Për shkak të brishtësisë së demokracisë, njerëzit e  ditur janë parcelizuar nëpër parti të ndryshme, duke humbur identitetin e tyre intelektuale. Aq e vërtetë është kjo sa askush s’e vë  gishtin në plagë... Psh. sot vendi po vuan diletantizmin dhe militantizmin partiak. Ndërrimi i pushtetit nuk do të thotë që gjithsesi të ndërrohen njerëzit e ditur dhe ata të zëvendësohen me njerëz që nëpër xhepa kanë veç testera partie. Mua personalisht më ka lënë  një shije të hidhur largimi nga puna i Prof. dr. Shaban Sinanit. Pavarësisht bindjeve të tij qofshin këto edhe të majta), me përjashtimin e tij profesional, me sensin e tij të një studiuesi skrupuloz, ai  besoj i ka shërbyer interesave të vendit.


Botimet e tij, psh “Beratinusi” nuk  është aspak një traktat politik, por një libër i mirëfilltë shkencor. Botimet, por edhe gjithë vepra e tij shkencore, është pronë kombëtare. Një demokraci është e vërtetë kur i  respekton bindjet dhe i vlerëson njerëzit nga vlerat profesionale.


Njerëzit e ditur nuk jetojnë në ndonjë planet tjetër. Edhe ata  janë të lidhur me mijëra fije në jetën shoqërore e politike. Trysnia që ushtrohet edhe ndaj tyre i ka bërë ata që në  një mënyrë ose në një tjetër  që të deformohen dhe shpesh të bëjnë kompromise me pushtetin për përfitime të çastit, ose të njerëzve të tyre të afërt. Është kjo një arsye që imazhi i njerëzve të ditur nuk është model dhe nuk gjen mbështetjen e dashur. Këtu do pranuar që edhe pushtetet dhe  pushtetarët i “shfrytëzojnë” dobësitë e njerëzve të ditur. Njerëzit e ditur në fushat e artit dhe shkencës janë më të persekutuar. Nuk ka për ata asnjë strategji, por shpesh pushteti iu hedh disa  “thërrime”.


Njerëzit e ditur vuajnë edhe nga komplekse të inferioritetit. Duke qenë natyrë idealiste, ata preken shumë shpejt dhe thyhen përballë arrogancës së pushtetit.


Njerëzit e ditur pak ose aspak “përplasen” në  publik, në shtyp, në media dhe në  tubime. Janë të njohura e  profetike diskuret e Sokratit, Montenjit, Epikurit, Senenes, Shopenhaurit, Niçes. Duke botuar “Ngushëllimet e Filozofisë” të Alain De Bozzon-it, bindesh se debatet publike janë fara e ndryshimit të domosdoshme në të gjitha fushat e jetës. Por ç’ndodh te ne? Sa njerëz të ditur ka ky qytet dhe sa pak debat në shtyp e media? Pse është një krizë reale energjitike? Sa probleme urbane, kulturore, shoqërore sa debat televiziv zhvillohet...?! Duhen përshëndetur disa shoqata dhe disa të huaj në qytetin tonë që janë nismëtarë të debateve për probleme të turizmit, biznesit, etj.


Jeta e një qyteti është e gjerë dhe fushat e debatit pa fund. Ka një  lloj gjumi letargjik, i cili shpresoj se lidhet me periudhën e dimrit. Shpresoj që njerëzit e ditur të bëhen njerëz publikë dhe jo të debatojnë kafeneve. Sot ka media, ka gazeta, organizohen tubime ( jo vetëm nëpër fushata elektorale), prandaj është detyrë qytetare, por edhe intelektuale, që njerëzit e ditur t’i paraprijnë shoqërisë me idetë e tyre. 

Kadri Kuka

Zakone që mund të bëheshin burim tragjedish

 Fejesat janë bërë dhe bëhen edhe sot e kësaj dite me mblesëri. Sidimos në fshat ato ndjekin edhe një ceremoni paksa të çuditshme:

Një nga pleqtë më me peshë, fjala e të cilit zinte vend në të dy familjet, në atë të dhëndrit dhe në atë të vajzës, merrte përgjegjësinë e lidhjes së fejesës. Pasi lidhej fjala midis burrave të të dy krahëve, fejesa quhej e kryer, pa e marrë mendimin e të dy të rinjve. Ngriheshin njerëzit e djalit dhe shkonin për parje dhe për të shkëmbyer darovat te shtëpia e vajzës. Pikërisht në këtë rast ndodhnin edhe raste kur djali nuk e pëlqente vajzën. Ana e vajzës mbetej e ofenduar dhe në këtë rast fillonte hasmëria midis dy familjeve që deri dje ishin miq.

Ja, ç’ndodhi një herë në nahijen e Beratit.

Prindërit e djalit ndodheshin në thellësi të maleve, në perëndim të Osumit. Ndërsa ata të vajzës në lindje të këtij lumi.

Të dyja familjet kishin miqësi të vjetër. Për ta forcuar këtë miqësi, hyn lajmës një plak që kishte ndikim te të dy palët. Të dy familjet asqë e vunë në dyshim lidhjen e miqësisë së re. U caktua dita kur pala e dhëndërit do të shkonte në shtëpinë e vajzës.

Dhëndëri ishte i shoqëruar nga disa burra që vlerësoheshin nga më të zgjuarit e fisit, të muhabetit, të këngës, të rakisë, të valles, që të ishin dhe hazërxhevap në kthimin e përgjigjeve të romuzeve që do të hidheshin nga ana e vajzës.

Edhe në shtëpinë e nuses ishin zgjedhur të njerëz që t’u përgjigjeshin të njëjtave kërkesave.

Miqtë me dhëndrin u gjendën në shtëpinë e nuses një të shtune, rreth orës 20.00. U pritën sipas ndereve nga shumë burra të vënë në radhë që jashtë portës së shtëpisë.

Pasi u përshëndoshën dhe u rehatuan nëpër vendet e caktuara nga i zoti i shtëpisë, e filluan sërish përshëndoshjen. Kështu e donte  zakoni.

Të gjithë rrinin në pritje të daljes së nuses.

Nusja pasi bëri qerasjen me llokume, qëndroi 15-20 minuta në këmbë duke nusëruar. Dhëndëri edhe pse mori urdhër për ta dorovitur, qëndroi kokulur. Më në fund i dha shenjë të vëllait se nuk e pëlqente nusen.

Nusja u largua nga njerëzit e shtëpisë e turpëruar.

Miqtë mbetën në vendet e tyre si gurë varri. Plaku i qoshesë të të zotit të shtëpisë filloi t’i kërkojë llogari plakut të qoshesë së djathtë të miqve, me një ton të ashpër dhe shumë ofendues:

- More matuf plak, pse nuk i qërove ferrat para se të shkelje këtë prag të kësaj shtëpie të nderuar?… Do të na i paguani shtrenjtë këtë turp.

Më pas iu drejtua djemëve të fisit:

- Ju bëni punën.

Dhe ata filluan nga detyra e tyre. Si u fshehën këpucët  të ardhurve, u hoqën litarët, kapistallët, frerët dhe shiljetet kuajve. Dikush nga djemtë rrëmbeu pushkën dhe zuri pritë më të dalë të fshatit.

Gjatë këtyre veprimeve jomiqësore, vajti ora rreth 22.00. Në shtëpinë e nuses sikur kishte rënë zia. Plaku i qoshes së djathtë, që kryesonte miqtë, fliste ndonjë fjalë të rrallë dhe qante si fëmijë, sepse e dinte se të dy palët ishin të armatosur. Situatën e mori në dorë një i afërt i nuses. Ai u dha urdhër djemve që të gjitha sendet e marra të ktheheshin në vendet e tyre. Hoqi edhe pritën. 

Ky u ngrit dhe i shoqëroi të ardhurit deri në të dalë të fshatit. Miqtë e falënderuan dhe u larguan të turpëruar në mes të natës nëpër një krahinë të huaj për ta.

Pas largimit të tyre, fisi i nuses u mblodh dhe nisi të diskutonte për të gjetur  fajtorin. Pati edhe grindje midis tyre. Biseda vazhdoi për gjithë natën. Përsëri qe ndërhyrja e atij njeriu me autoritet që shmangu gjakderdhjen.

- Jemi miq të vjetër dhe s’kemi pse të prishim miqësinë. U menduam për ta shtuar këtë miqësinë, por nuk qe kismet që të bëhej. Ne duhet të gjejmë një mënyrë për ta zbutur këtë punë.  Ti Hasan, iu drejtua njërit prej burrave të  nderuar të fisit,- do të shkosh te lajmësi, do t’i bësh të fala prej meje dhe do t’i thuash që të marrë dy a tre nga njerëzit e tij dhe të takohen në Berat në kafenenë e Kamber Qafës për ta vënë në udhë këtë punë.

Dhe kështu u bë.

Miqësia u ruajt. Ana e djalit mori përgjegjësinë e vet dhe kërkoi falje.

Dhe ky konflkt u zbut vetëm falë mençurisë dhe autoritetit të një burri që mbeti i nderuar nga të dy palët.

Fetah Mimani

Një shkollë në periferi që i jep mësim qendrës
Lagjja “Donika Kastrioti”, një lagje krejt e re, por që kishte trashëguar dikur barankat e tërmetit, ku  çoheshin persona që duhej të survejoheshin, është lagjja më në periferi të qytetit, përpos lagjes së Uznovës, që u bë  pjesë e qytetit pas rënies së komunizmit. Kjo lagje sot ka një shkollë të re të mbajtur mirë, ka ikur nga mjediset e ish-dispancerisë, sot është trikatëshe, ku mësojnë qindra nxënës nga klasa e parë e deri në përfundim të shkollës së mesme, kjo shkollë mban me nder emrin e  një mësuesi  të nderuar beratas, atë të Mësuesit të Popullit Shyqyri Lakra. Nxënësit që përbëjnë numrin më të madh të kësaj shkolle, janë nxënës të  kësaj lagjeje si dhe nga lagjja “Kushtrimi”. Do pranuar se standartet e jetesës në këtë lagje janë nga më të ultat. Një pjesë e madhe janë nxënës me ngjyrë. Një përbërje e tillë nuk i ka penguar për të ulur nivelin e mësimdhënies, apo të ulin kërkesën e llogarisë ndaj tyre për përgatitje në mësime. Se si punohet në këtë shkollë, se sa talente ka, se sa ëndrra kanë dhe fëmijët e varfër ekonomikisht, por të pasur shpirtërisht, e tregojnë fitoret që arrijnë në konkurse vendore, rajonale, madje, dhe mbarëkombëtare. Pikërisht, për të të vlerësuar dhe falenderuar  më të mirët e shkollës në aktivitete në ndryshme, drejtoria e shkollës dhe stafi i  mësuesëve, duke shfrytëzuar ditët e festave të Pavarësisë kombëtare dhe Ditës së Çlirimit, organizuan një veprimtari shumë të bukur- Më datë 25, në orën 9.00, grupet artiste të shkollës, nën drejtimin e mësuesit të muzikës, të talentuarit dhe të palodhurit Fatmir Leli, si dhe mësuesëve të letërsisë e të gjuhës, kishin përgatitur një program të thjeshtë, por shumë të bukur e të pasur  me këngë patriotike, këngë partizane dhe shumë recitime, pjesën  më të madhe e kishin krijuar vetë recituesit, siç ishte ai i nxënëses së klasës së katër fillore Anxhela Ziu, e cila kishte provuar të qenit emigrante në dhe të huaj, por që ishte kthyer për të mos shkuar më, sepse, siç thoshte në poezinë e saj, atje nuk mund të jetonte dot vetëm me gjysmën e zemrës, se gjysma tjetër ishte këtu, në këtë qytet e lagje të varfër, që vogëlushja nuk e ndërron as me lagjen më të bukur të botës. Të tillë atdhetarë të vegjël përgatit kjo shkollë! Ju lumtë mësueseve të saj!


Po kaq bukur recituan dhe Gerta Gegolli. Por ata që  lanë më shumë mbresa qenë recitimi i nxënësit me ngjyrë, i cili recitoi si të kishte mbaruar ndonjë shkollë profesionale aktrimi, sado  që është vetëm 11-12 vjeç, ky ishte Adi Damo, që recitoi plot ndjenjë e dashuri një poemë të Dritëro Agollit, atë të Partizanit Benko. Pikën këtyre krijimeve ia vuri nxënësja e klasës së IVe gjimnazit, vajza e shokut dhe mikut tim mëtë mirë, por për fat të keq nuk jeton e nuk  i gëzoi të dy vajzat e tija Nifjanën që fitoi vendin e parë midis 120 pjesëmarrësve në takimin kombëtar që u mbajt në Vlorën e Flamurit për krijimin dhe interpretimin më të mirë të një krijim për Skëndërbeun. Poezi e së cilës po e bashkangjisim me këtë shkrim si dhe vajzën më të vogël Anisën që ëndërron të bëhet një oficere shembullore policie.

 Unë kam besim ashtu siç do të bëhet Nifjana një poete e talentuar, po ashtu do të bëhet dhe Anisa një police trime dhe e zgjuar.


Pas këtij programi zonja Xhezo, përfaqësuese e drejtorisë arsimore  i dha nxënëses Nifjana Hasan Hatija  Diplomën e vendit të parë të firmosur nga Ministri i Arsimit Genc Pollo, në takimin kombëtar të Vlorës. Po në këtë aktivitet u dhanë dhe tre kupa të tjera dy në volejboll për meshkuj dhe femra, që u fituan nga nxënësit e kësaj shkolle, si dhe kupa e kampionatit lokal të boksit që u fitua përsëri nga nxënësit e “Shyqyri Lakrës”. Me një drejtor Si Xhemil Jahollari, me mësues si  Namik Selmani që çmimet e ndjekin në çdo shkollë që shkon, si dhe si mësues Fatmir Leli, (çudi që prej kaq  kohe është mësues pa kontratë megjithëse  është me shkollë muzike të mbaruar më 1984, është një instrumentist i zoti, si dhe mësuesit e tjerë që nuk i përmend dot të tërë.

Ja këta janë mësuesit që përgatisin talente në shkollën “Shyqyri Lakra” në lagjen e varfër “D. Kastrioti”.  

Në konkursin e talenteve

Nxënësja Nifjana Hatija zuri vendin e parë në  takimin kombëtar të krijueseve të rinj.


Më poshtë po japim edhe poezinë e që u vlerësua me çmimin e  parë.

Arkitekti i bashkimit

Skëndërbeu
Në krifat mjegullore të ditëve

patën përherë përherë pak frymë Skëndërbeiane

nga ai trok zëpërralle kali që ende hingëllin

Rrugët ishin dhe ende janë të baltosura

të ngarruara diku si në skenat Shekspiriane

Po kaq të larta, janë majat

që i prekim si kokrrën e mollës me aromën e lavdisë.

Të gjithë krutanë u bëmë në andet e pashkruara

kur jetën e pamë si nga bedenat e luftrave

Të gjithë valltarë u kthyem

kur tokën e prekëm gazmueshëm

nën hijen e flamurit të fitores.

Të gjitha shtëpitë

na u dukën shpesh si frëngjitë syngushta të kullave

E nënat tona si vajza fjongokaltra u bënë

me leksionin e qëndismave të luleve në lëndinat kuqëlore.

Të gjitha duart

na u mbushën me shkopinj të vënë në radhë si ushtarë

Të gjithë sytë diej na u bënë

kur fëmjët e varfër pamë pranë njëri-tjetrit

në një fushë loje.

Gjunjët e të gjithëve

u përgjakën ndër plisa

e sërish u shëruan

me vajin e gjetheve të ullinjve të lashtë

E lodërtarët në lëkurat e tendosura

imituan këmbanat në kohët moderne:

“Bam...Bam... Bam...

Po zgjohej  Skëndërbeu!”

Nifjana Hasan Hatija, Kl.IIVA, shkolla 

“Shyqyri Lakra”, Berat
Kaposhi i Cenit

Në anët tona ka mbetur edhe sot e kësaj dite një fjalë e urtë e popullit “Kaposhi që këndon vonë, ka zë të bukur”.


Një të tillë kishte edhe Ceni, nallbani i lagjes sonë, një kaposh të cilin fqinjët e pëlqenin për zërin e bukur që kishte dhe kurrë nuk i zemëroheshin në ua prishte gjumin natën apo ndaj të gdhirë kur kishte orën  e vetë të këngës.


Fqinjët Muçi, Saliu, Meti, Saliu Abdurrahimi apo Galipi shpesh herë e kishin temë bisede zërin e tij të bukur dhe pendët e arta mbi shpinë, ndaj kërkonin përherë nëpër pazare t’i gjenin çiftin.


Në truallin belik të ish-sarajeve, tashmë gërmadha, një ditë të ftohtë dimri vjen një jabanxhi e nis të vërë gardh deri mbi murin e Cenit. Kishte nga ata që e nxitën për të vepruar, por ai me maturi u përgjigjej “Atje ku s’ka lënë, mos merr” dhe vazhdonte ritualin e përditshëm të jetës rutinë me mendimin si të mbante me frymë të gjashtë fëmijët, se kishte tre djem e tri vjaza.


I sapoardhuri, jabanxhiu, siç e thërrsinin banorët se kurrë emrin nuk ia përmendnin, ish hollak në trup , i gjatë e tepër ezmer aq sa ndonjëri e quante “jevgu”.


E mbante veten me të madh e nuk i përfillte fqinjët dhe si kundërpërgjigje me kamatë merrte përbuzjen e tyre se me thënë të drejtën nuk ishin mësuar të shijonin  mospërfilljen.


Distanca mes tyre u thellua edhe më kur jabanxhiu mbaroi shtëpinë, por asnjë nga fqinjët nuk i shkoi për urim si ishte zakoni në qytet.


Punoi e mbolli bahçen si gjithë të tjerët e u shtri sa i deshi qejfi, se askush nuk e pengonte, se helbete disa i thërrisnin “Shoku ...”.


Nuk kaluan shumë kohë kur një ditë të bukur pranvere, Ceni vjen nga puna e gjen fëmijtë duke qarë, të shoqen në heshtje varri e mendime që kurrë nuk i kishte parë.


Ka ngordhur kaposhi- i thonë njëzëri fëmijtë, pa përmendur faktin që kishin lënë shëndenë edhe pulat aq të bukura të fukarait sevdalli që i kishte veselitur për qejf të vet.


Për një çast arsyes i zë vendin inati i papërmbajtur i sykaltërve, skuqet e gati sa s’shpërthen kur mbi supin e tij bie dora e vogël e së shoqes, balsam, e me të butë si përherë i shprehet: “Na morën të keqen, e pastë sigfet për veten e vet. Mos u mërzit, se i madhi Zot është parës, ore burrë.


Fqinji ziliqar e zemërzi kishte helmuar pulat, pa u thënë më parë se ato e bezdisnin e kaposhi këngëtar i prishte gjumin.


-Ceni pas kësaj nuk e dha veten. Doli  në ballkon, u drejtua nga lindja e shfreu me gjithë zemër: “O Zot, të pafsha” dhe vijoi ritualin e përditshëm me një brengë në zemër.


Kaluan vite e u duk se gjithçka u harrua, harroi edhe Zoti. Por jo, e vërteta vonon, por nuk harron.


Një pasdite kur kthehej prej pune, kaçatorri i lagjes e njofton se në sallën e kulturës të lagjes bëhej një mbledhje e gjerë me gjithë anëtarët e frontit. Zë vend nga fundi i sallës, por kur merr vesh se jabanxhiu kishte mohuar të bijën, debile e lindur, ndaj ishin mbledhur për ta gjykuar, nuk e bëri të gjatë, u ngrit e iku andej nga kishte ardhur, shkoi në punë të vet, shoqëruar nga një buzëqeshje e çiltër dhe mendimi se “Zoti e kishte ngjyer fqinjin zemërkatran me bojë të zezë për gjithë jetën”. Nga ajo ditë e këtej ka mbetur edhe shprehja aq domethënëse: “O Zot, mos na turpëro!”

Namik Gjoni

I vetmuari

Duke lexuar romanin “Zahiri” të shkrimtarit të njohur Paulo Coelho, më erdhi ndër mend një i njohuri im që vuante nga e njëjta gjendje shpirtërore hamngjitëse, por veç me  një ndryshim, që kjo gjendje i vinte jo nga pesha e braktisjes së një dashurie të jetuar, që të mban mbërthyer dhe që të nxit të kërkosh shkaqet e kësaj arratisjeje, por nga pesha e një vetmie të lindur në rrethana të caktuara të jetës, që nuk arrin t’ia kuptosh thelbin, që të mundon me peshën e saj dhe që të shtyn drejt kërkimit të shkaqeve që e lindën, por që nuk arrin t’ia rrokësh dot sinoret.

Ai s’kishte lindur i vetmuar. Atë e kishte rrëmbyer vetmia, sa i ishte bërë pjesë e pandarë e jetës së tij që po i shkonte vrulltas drejt fundit të saj. 

Kur ishte i vogël, kishte shfaqur shenja zgjuarsie, që e bënin të dallohej mbi moshatarët e  tjerë. 

Vënia në dukje nga të moshuarit vend e pa vend të kësaj cilësie, ushqeu tek ai ndjenjën e delirit, që dalngadalë iu bënë zotëruese. 

Kur gjendej midis shokësh, u kërkonte bindje, nënshtrim. Vetëm zëri i tij duhej të dëgjohej. Se vetëm ai dinte t’u jepte shpjegim gjërave që kërkonin zgjidhje. Të tjerët le të dëgjonin dhe të mësonin prej tij!

 Erdhi një ditë dhe u bë i padëshirueshëm prej tyre. 

Nuk e ndjeu peshën e kësaj braktisjeje. I pëlqeu kjo gjendje vetmie. Se i jepte mundësi të jetonte me botën e ëndrrave, me zhbirime në të fshehtat e jetës, në domethënien e një dashurie që nuk arriti ta përjetonte asnjëherë.

Shpesh ngrihej nga shtrati, bridhte nëpër dhomë, bisedonte me vetëveten me zë të lartë, grindej si të fliste me hije, me këto qenie të trilluara nga një fantazi e sëmurë.

Fqinjët që jetonin nën një çati me të, filluan të bezdiseshin. Për ta kjo sjellje u bë e padurueshme.

Po ai jetonte me botën e tij dhe asqë donte t’ia dinte për ankesat e tyre.

- Na u ngjall dervish Medini,- filluan të pëshpërisnin gratë e moshuara, kur e dëgjonin të fliste ashtu me vete dhe me zë të lartë.

Kur dëgjova këto pëshpëritje grash, solla ndër mend vitet e fëmijërisë. M’u kujtua ai burrë i moshuar, i urtë, që jetonte në botën e tij të vetmuar dhe që quhej dervish Medini. 

Kishte një shtëpi të madhe, që vende-vende kishte filluar t’i rënohej. 

Përballë shtëpisë së tij jetonte një dervish tjetër, Ali e quanin. Ishin të kundërt me njëri-tjetrin. Dervish Aliu ishte kujdestar i mekamit pranë Portës së Pashait. Ai nuk ndillte frikë te fëmijët. Ata i shkonin edhe për vizita për festa fetare me dëshirën që ai t’u tregonte shishet që përdorte kur shpohej në teqe në ditë ziqri. Këto shishe i  mbante të varura nëpër mure si një kujtim i një kohe që i kishte perënduar, thjesht për t’i parë të tjerët e për ta nxitur që të tregonte bëmat e tij të dikurshme. 

Ndryshe ndodhte me dervish Medinin. Ai ishte bërë tmerri i fëmijëve. Ata s’mund të kalonin para shtëpisë së tij. Por s’kishin rrugë tjetër. Ishin të detyruar të ndiqnin vetëm atë rrugë, kur ai nuk ndodhej në shtëpi dhe ajo prehej në qetësinë, ose kur ishim me prindërit a me ndonjë të moshuar. 

Portë e tij ishte e frikshme.  

Midis tyre ishte përhapur bindja se dervish Medini bisedonte dhe grindej me xhindet. 

Vetëm kur ai vdiq, mori arratinë frika e tyre.

Ishte pesha e Zahirit që kishte rënduar mbi vetëdijen e atij dervishi fakir, që nuk bënte keq, por që sjellja e tij ngjallte frikë dhe dyshime, se njerëzit nuk ia dinin shkakun e asaj sjelljeje.

Le të kthehemi në rrjedhën e rrëfenjës.

I njohuri im, që vuante nga pesha e vetmisë, një ditë na u arratis nga shtëpia. Më vonë u mor vesh se e kishin mbyllur në një çmendinë.

Kishte patur shumë dorëshkrime. Më tepër krijime artistike, por edhe shënime historike. Nuk u mor vesh ku përfunduan. Ndoshta ai që hyri në  shtëpinë e tij, i  zhduku, duke i quajtur pa ndonjë vlerë dhe të panevojshme për t’i ruajtur.

Atje në çmendinë i ngrysi ditët, pa mundur të mbërrinte ditën e takimit  me atë që kishte synuar në jetë, që të lirohej nga pesha e Zahirit që i kishte rënduar në shpirtin e tij të paqetë.

            Agim Mehqemeja

“Tomori” në hall, e hodhi një fall

“Tomori”: -Motër, ma shiko pak këtë filxhan.

Fallxhorja: -Ta shikon motra, o shpirt, o xhan. Filxhani tregon se ke qenë mbytur në halle. Vlonjatë dhe gjirokastritë të paskan rrëmbyer ca pikë. Në Shijak të kanë dhënë dajak dhe në Berat ca fierakë.

“Tomori”: -Këto i di unë, shiko, shiko ç’ka tjetër filxhani.

Fallxhorja: -Ja këtu duken ca lojtarë që luajnë pa këmbë në tokë dhe pa mend në kokë. Ata janë gatuar  me miell hua që ka edhe shumë krunde, por edhe furxhinjtë nuk i pjekin mirë. Shiko, shiko miell të mirë paska edhe në Berat. Si nuk e paskeni parë, bëni me ta pazar. Në fund të filxhanit po shikoj një dritë.

“Tomori”: -Çfarë ngjyre është?

Fallxhorja: -Dritë jeshile.

“Tomori”: -Të keqen e gojës. Më dhe haber të mirë. E sigurova superligën, që këtë javë me “Pogradecin”.

Fallxhorja: -Mirë, mirë, tashti nxirre atë kuletë dhe i jep motrës ndonjë lekë.

Si do të dalim nga kjo gjendje?
Në fazën e dytë të kampionatit kombëtar të futbollit lojërat me nivel të ulët të futbollistëve të “Tomorit” janë shoqëruar me rezultate të dobëta duke bërë që ai të zbrezë një e nga një shkallët e tabelës së klasifikimit. Kjo rënie e ndjeshme ka bërë që ekipi ta ketë të vështirë arritjen e objektivitetit që ka marrë për të kaluar në ligën superiore, megjithëse presidenti Edmond Malodhari në intervistën e dhënë në gazetën “Sporti shqiptar” shprehu optimizmin për arritjen e këtij objektivi.


Gjendja jo e mirë e ekipit të futbollit “Tomori” ka indinjuar pa masë sportdashësit tanë, të cilët shprehin qëndrime të njëjta në biseda që bëjmë me ta. 


Ja çfarë mendime na japin 3 sportdashës për ekipin e “Tomorit”:

Rënie jo e zakontë

Në fazën e dytë “Tomori” dha një tabllo të errët. Të jesh në krye të tabelës së klasifikimit në fazën e parë dhe fill pas kësaj faze të luash 4 takime dhe nga 12 pikë të mundshme të fitosh vetëm një pikë, ky fakt është shumë, shumë i rrallë në kampionatet tona.


Sigurisht, unë si futbollist veteran, ish-trajner nuk e kam të vështirë ta nxjerr një konkluzion, por ashtu si edhe sportdashësit e thjeshtë. Këtë rënie të ndjeshme të ekipit duhet ta shpjegojmë me mungesën e impenjimit të futbollistëve, te drejtimi jo i mirë i trajnerëve, te nënvlerësimi i ndeshjeve dhe kur këto humbje filluan të shtohen, atëherë filloi të ndihet edhe pesimizmi  në futbollistë. Pra, tashti, lipset që në këtë ndeshje të kësaj jave “Tomori” duhet ta fitojë takimin me Pogradecin në Berat e kjo fitore do të jetë zanafilla e kthesës dhe e rritjes së frymës optimiste në ekip.

Polizoi Konomi, Mjeshtër Sporti




Ne përsëri do ju ndjekim, por ...

Futbollistët, trajnerët dhe i gjithë bordi drejtues i Shoqërisë Aksionere duhet ta kenë të qartë se ardhja jonë në stadium është një qëndrim për të  mbajtur lart traditat e vlerat sportive të qytetit tonë dhe të nxisë të inkurajojë futbollistët, pra, është edhe një vlerësim që u bëhet atyre dhe këtë ata duhet ta kenë të qartë dhe se loja e mirë e tyre e konkretizuar me rezultate është një shpërblim që ata duhet të na i bëjnë.


Më kujtohet ndeshja në Berat me “Flamurtarin”. Në stadium kishte shumë sportdashës. Në asnjë stadium të kategorisë së parë nuk  ndjekin  ndeshjet si në Berat. Humbëm. Edhe në Gjirokastër humbëm. E megjithatë në takimin në Berat me “Apoloninë”, sportdashësit nuk munguan. Edhe këtë herë humbëm. Përsëri në Shijak disa sportdashës ndoqën ekipin, edhe atje humbëm?!


Tashmë unë pyes: çfarë doni më shumë nga sportdashësit tanë?

Mihal Shehu, gjyqtar i kategorisë së parë.

Futbollistë, vlerësoni ardhjen tonë në stadium!

Një qytet si Berati me tradita të hershme për futbollin me ekip që aktualisht nuk luan në ligën superiore, por në një kategori më ulët, kjo është me të vërtetë një humbje e rëndë e vlerave, e traditave tona futbollistike, është njëlloj sikur të mos kesh futboll.


Futbollistët e trajnerët e “Tomorit” duhet ta kenë të qartë se kanë  ardhur kohë të tjera që ne sportdashësit kemi më shumë pretendime për lojë me nivel. Futbollistët duhet ta vlerësojnë ardhjen tonë në stadium, ndërkohë që ne lëmë pa ndjekur në ekranet televizive sa e sa ndeshje të bukura që luhen në Evropë.


Unë nuk mendoj se kjo gjendje e “Tomorit” do të vazhdojë kështu, nëse po, me siguri që në të ardhmen shkallët e stadiumit do të mbesin të boshatisura dhe kjo do të jetë kulmi.

Robert Alabaku, Mjeshtër Sporti

Mbresë jo e këndshme nga një anketë sportive

Tashti që jemi në prag të shpalljes së  fituesve të anketave sportive të vitit, për sportet dhe trajnerët më të mirë, më kujtohet një ngjarje jo e këndshme, një qëndrim jo i drejtë ndaj mundësit kampion Luan Musaraj.


Dhjetor 1983. Si propagandues i anketave sportive që isha, shkoj në shtëpinë e Luanit për ta intervistuar dhe t’i bëja një foto, pasi do të ishte sportisti më i mirë i vitit 1983, fitues i anketës.


Si përfundova me Luanin, shkova në studio dhe fillova nga puna për fotomontazhin e fituesve dhe përgatita dhjetëra kartolina, të cilët do të shpërndaheshin në sportdashës ku do t’u urohej Viti i Ri.


Ndërkohë bie zilja e telefonit. Ishte një zë nga lart që më dha urdhër: Luanin duhet ta heqësh nga anketa dhe ta zëvendësosh me një sportist tjetër. Nuk i kërkova shkakun, pasi e dija, por as i fola për meritat që kishte Luani sepse ai i dinte mirë. Urgjentisht hoqa foton e Luanit dhe vendosa foton e një sportisti tjetër që ishte një pretendues  i anketës.


Fituesit e anketave u shpallën gjatë një  spektakli artistik-sportiv ku vura re se mungonte Luani. Fituesit e anketave u propaganduan edhe nëpërmjet kartolinave dhe në median sportive.

 Mbas shpalljes të fituesve të anketave, takohem rastësisht me Luanin. Si gjithmonë, i thjeshtë, i dashur, i ndrojtur. Përshëndetemi me përzemërsi dhe i urojmë njëri-tjetrit Vitin e Ri. Pastaj më vështroi thellë, i heshtur, pa mundur të më thotë diçka, ishim kuptuar. No koment!


Mbas këtij takimi emocionues me Luanin, unë u çlirova nga ai ankth që më kishte pushtuar, pasi më dukej vetja se isha pjesëtar edhe unë i gatimit të çorbës së biografisë

“Tomori”shpartallon  “Pogradeci”: 

5-1

E prisnim lojën e mirë të “Tomorit” në takimin me ekipin e “Pogradecit”, i cili nuk kishte pësuar humbje, prisnim lojën e mirë dhe fillimin e kthesës. Më shumë e priste këtë dhe besonte Presidenti i Futbollit Edmond Malodhari, i cili në gazetën “Sporti Shqiptar”, theksoi se “Tomori” do ta arrijë objektivin për në superligë.


Loja e “Tomorit” i kaloi parashikimet se ishte shumë e bukur, me rritëm dhe me bollëk golash.

Tashmë na shtohet besimi se “Tomori” hyri në rrugën e fitoreve.

Një traditë që vazhdon

Është i treti vit radhazi që  klubi shumësportësh “Tomori” organizon kampionatin lokal të boksit midis shkollave të mesme të qytetit. Edhe këtë vit, ky kampionat u zhvillua në mjediset e palestrës së boksit “Bernardi&Hasani”. Për fat të keq, duhet theksuar me forcë se këto mjedise janë 200% të papërshtatshme! Sikur të ndodhë që të vijnë nga Federata Evropiane ose Botërore e boksit, me siguri që, si ai, ose ata që lejojnë që të vijnë e të rrezikojnë shëndetin e dhjetëra fëmijëve, me siguri që i çojnë në gjyq. Tetë vjet që PS kishte dhe pushtetin vendor dhe atë qendror, u dhanë fonde vetëm për t’u vjedhur, si nga firmat që merrnin tenderat, si ata që gjoja tregoheshin sportdashës. Kjo ngrehinë, mund të quhet gjithçka, vetëm palestër sportive nuk mund të quhet. Megjithatë, në këto mjedise u zhvilluan  finalet e kampionatit, ku pas një sërë ndeshjesh paraprake, gjatë periudhës së seleksionimit, në finale dolën 24 boksierë nga pesha 42 kg e deri në mbi 70 kg. Pas një seri ndeshjesh të bukura dhe me rivalitet në përfundim dolën kampionë këta nxënës që premtojnë të bëhen boksierë të talentuar. Sipas peshave u zhvilluan këto ndeshje:


Në peshën  deri në 42 kg, kampion doli Andi Murati i shkollës “Shyqyri Lakra”.


Në peshën deri 46 kg, kampion doli Ali Ruçi i shkollës “Stiliano Bandilli”.


Në peshën deri 48 kg, kampion  doli Blendi Agalliu i shkollës “Ajet Xhindole”.


Në peshën  deri 50 kg, kampion doli Marius Etemaj i shkollës “Shyqyri Lakra”.


Në peshën deri 52 kg, kampion doli  Gjergj Hetemaj i shkollës “Shyqyri Lakra”.


Në peshën deri 54  kg, kampion doli Ardit Peshtani i shkollës “K. Capo”.


Në peshën deri 60 kg, kampion doli Xhordano Marini i shkollës “Shyqyri Lakra.


Në peshën deri 63 kg, kampion doli Stiliano Bisha i shkollës “Ajet Xhindole”.


Në peshën deri 70 kg, kampion doli Halit Seiti i  shkollës “Shyqyri Lakra”.


Ndërsa boksieri më i mirë dhe me perspektivë i kampionatit  u vlerësua Andi Murati. Aktiviteti u drejtua me kompetencë nga trajneri i apasionuar, ish-boksieri dhe kampioni i boksit për peshën 51 kg, sot trajner i vetëm i ekipeve Gentin Bega. Një ndihmesë të mirë dhe që i ka qëndruar  gjithmonë si boksit, por dhe sporteve të tjera, është sekretari i klubit Ismet Ajazi. Duhet vlerësuar dhe ndihmesa që dha drejtoria arsimore e Beratit. Aktivitetin e ndoqën shumë nxënës, prindër, sidomos mësues të shkollave që konkuronin. Në përfundim, si ekip vendin e parë e zuri shkolla “Shyqyri Lakra”, e cila mori dhe kupën e kampionatit. Në vend të dytë doli shkolla “K.Capo”. Kampionë më shumë nxori shkolla “Shyqyri Lakra”, 4 kampionë. Më pak  “K.Isak” vetëm me një, ndërsa shkollat e tjera nxorën nga 2 kampionë më pak. Sado që të kenë dëshirë e talent fëmijët beratas, sado i apasionuar të jetë trajneri Gentian Bega, sado që të ketë dëshirë sekretari i klubit Ismet Ajazi, që t’i ndihmojë, po nuk u ndërgjegjësua bashkia e Beratit, se në Berat ka dhe sporte të tjera më të suksesshme se sa futbolli dhe t’i kthejë sytë nga këto sporte, atëherë do të kemi nga këto sporte dhe kampione ndërkombëtare. Ndërsa në futboll kurrë nuk do të kemi ndonjëherë shansin të vemi në finale evropiane! SHA e futbollit nuk e ka hallin te rezultatet e skuadrës, por te fitimi i saj në këtë kombinacion që bëri. Gojët flasin shumë se drejtuesit e kësaj SHA nuk janë aq në gjendje që të mbajnë skuadrën. Thonë se këta drejtues kanë borxhe ndër njerëz që nuk i kanë shlyer akoma! Ju them me sinqeritet se nuk njoh asnjë  nga këta drejtues, nuk kam asnjë paragjykim për ta, por gojët flasin dhe, o Zot qofsha i gabuar, se shkodranët thonë: “ku ka za, s’asht pa  gja!”

Bujar Orizaj
